
Sääʹm-maatkčummuž eettlaž vuäʹpstõõzz tarbb da tuâǥǥaž 

Sääʹmkulttuur symbool lie Lääʹddjânnmest tuejjuum ouddsen (lääddas tuotteistettu) da tõid leät pohttam 

ouʹdde sääʹmvuõđ äuʹǩǩenõõʹnni maatkčummšest juʹn eeʹǩǩlooʹjji ääiʹj. Sääʹmkulttuur ouddsen 

tuejjummuš lij še kuuʹǩǩ leämmaž nuʹtt åålǥpeällsai meärtõõllâm ko še tuejjeem. Åålǥpeällsai ouddsen 

tuejjummšest da/leʹbe ouʹdde puʹhttem sääʹmkoovâst lie takainalla ooccanj õhttvuõđ õlmm (lääddas aito) 

sääʹmvuõʹtte. Sääʹmvuõđ äuʹǩǩenõõʹnni maatkčummšest očndõõttâm da veiddsânji liâvvnam vââǥǥlaž da 

primitivisõsttum sääʹmkovv lij hueʹnmõs vueʹjjest sääʹmõutstõõzz neeuʹrteei da/leʹbe aunnsallšen tuejjeei 

(lääddas esineellistävä). Tät õlmmsest da tääuʹjeld ouʹdde puhttum vââǥǥlaž kovv da puäst teâđ 

liâvtummuš vaaikte hääitlânji nuʹtt sääʹmõutstõõzz ko še sääʹmkulttuur jieʹllemviõkksažvuõʹtte. 

Sääʹmkulttuur lij obbvuõđstes samai reeʹǧǧes da määŋghämmsaž, mõõn õhttân tääʹrǩes identiteeʹtt 

sueiʹmkrõʹsttjen lie sääʹmpihttâz. Sääʹmpihttsin lij samai jõnn miârktõs sääʹmkulttuurâst. Sääʹmpihttsi 

âânnmõõžžâst lie ǩeeʹrjteǩani vuâkkõõzz, koid säʹmmla jääʹǩǩte. Jeäʹrben sääʹmvuõđ äuʹǩǩenõõʹnni 

maatkčummšest sääʹmvuõđ ouddsen tuejjummuš da ouʹdde pohttmõš kuâsttje täujja sääʹmpihttsen leʹbe 

sääʹmpihttsinallšem pihttsen, kooi veäkka maatkčemouddsest leät põrggâm tuejjeed ”sääʹm”, leäǥǥas 

kõõččmõš mainnsin leʹbe jeeʹres maatkčemkääzzkõõzzin. Sääʹmpihttsest lij šõddâm sääʹm-maatkčummuž 

vuõss-sâjjsaž identiteeʹtt ouʹdde puʹhtti. Sääʹmvuõđ äuʹǩǩenõõʹnni maatkčummšest sääʹmpihttsi seʹst 

ââʹnnem kulttuurlaž koodid da miârktõõzzid leät kuuitâǥ väjldâttam da/leʹbe kuâđđam lokku vääʹldǩani da 

tõin leät tuejjääm kuâras roolpihttsid siõltää. 

Što sääʹmõutstõõzz da sääʹmkulttuur jieʹllemviõkksažvuõđ staanât, sääʹmkulttuur vasttõõzzlaž da eettlânji 

ǩeâllʼjeei maatkčummuž ouddsen tuejjummuš da ouʹdde pohttmõš âʹlǧǧe šõddâd sääʹmõutstõõzz määinai da 

vueʹlǧǧemsõõʹji vuâđald sääʹmvuõʹtte vuâđđõõvvi maatkčummuž hääʹmest. Eettlaž vuäʹpstõõzz täävtõssân 

lij še vueiʹtlvâʹstted puk sääʹmnarood da jeäʹrben maatkčummuž åålǥpeällsaž oummi kulttuur harjjtummuž 

nuʹtt, što maatkčummuš ij vaaikteʹče sääʹmõutstõʹsse leʹbe tõn vuäzzlai kulttuurärbba leʹbe 

kulttuurjälstõõttmõʹšše negatiivlânji vännaz šuurab mieʹrin.  

 

Sääʹm-maatkčummuž fiʹttjet tän õhttvuõđâst maatkčummšen, mâʹst sääʹmkulttuur viõkkvääraid äuʹǩǩen 

ââʹneeʹl puuʹtʼtet maatkčemkääzzkõõzzid da taʹrjjeet tõid jäärnaǩtoiʹmmjummuž vuâđald.  Tõt vuäitt leeʹd 

sääʹmvuõʹtte vuâđđõõvvi maatkčummuš, mâʹst sääʹmõutstõõzz seʹst pueʹtti oummu tåimma 

maatkčemjieʹllemvueʹjj harjjteeʹjen, leʹbe sääʹmvuõđ äuʹǩǩenõõʹnni maatkčummuš, mâʹst sääʹmõutstõõzz 

åålǥpeäʹlnn pueʹtti maatkčemjieʹllemvueʹjj harjjteei da jeeʹres maatkčemtoiʹmmjeei äuʹǩǩee da âʹnne äuʹǩǩen 

sääʹmkulttuuʹre õhttneei da/leʹbe čuäʹjteei elemeeʹntid maatkčemkääzzkõõzzin õhttvuõđtää 

sääʹmõutstõʹsse. 

 

Säʹmmla vuäʹnkânji 

Säʹmmla lie EU vuuʹd oʹdinakai alggmeer. Sääʹmjânnam leʹbe Sápmi leʹbe Säämi leʹbe Sääʹmm1 kätt säʹmmlai 

aazztem tääʹrǩmõs vuuʹd nelljan riikkâst vuäleeʹl pâʹjjel veiddsõs vuuʹd Taarâst, Ruõccâst, Lääʹddjânnmest da 

Ruõššjânnam Kuâlõõǥǥ njarggjânnmest. Lääʹddjânnmest säʹmmlai dommvoudda koʹlle obbnes Jeänõõǥǥ, 

Aanar da Uccjooǥǥ kååʹdd di Suäʹđjel kååʹddest tõn tâʹvv-vueʹss (Vuâčč siid vuʹvdd leʹbe Lappi paalǥâskååʹdd 

vuʹvdd).  

 

 
1 Sääʹmjânnam lij tâʹvvsääʹmǩiõʹlle Sápmi, aanarsääʹmǩiõʹlle Säämi da nuõrttsääʹmǩiõʹlle Sääʹmm. 

Lääʹddjânnmest säʹmmlai kulttuur, mieʹldd looǥǥeeʹl nuʹtt aunnsallaš ko še aunnsâʹttem kulttuurääʹrb, kooll 

säʹmmlai vuâđđlaaʹjjin2 (17.3 §) suejjuum kulttuurhämma da säʹmmlai vuâđđlääʹjj 121 § 4 momeeʹntest 

jurddum sääʹmǩiõl da kulttuur kuõskki jiõččvaldšma.3 Lääʹddjânnmest Sääʹmteʹǧǧ õlmmad säʹmmlai veerǥlaž 

vuäinalm.4 Sääʹmteʹǧǧ ooudast säʹmmlaid tuâjees kuulli aaʹššin nuʹtt meersânji ko še meeraikõskksânji.5 

Tuejjeem tääʹzzest jõnn vueʹss Sääʹmteeʹǧǧ meeraikõskksaž eeʹttkâsttmõõžžin šâdd kooum riikk Sääʹmtiiʹǧǧi 

da Ruõššjânnam sääʹmorganisaatioi õhttsažtuâjjorgaan leʹbe Sääʹm parlamentaarlaž suåvtõõzz (SPS) pääiʹǩ. 

 

Sääʹm fiʹttõsmaaiʹlmest jeät oummu, luâđ da ǩiõl jeärtuku nuuʹbbineez. Sääʹnn Sääʹmm miârkkšââvv 

Sääʹmjânnam lââʹssen še säʹmmla ooumžen da Sääʹm meer di sääʹmǩiõl. Sääʹmǩiõll sueiʹmkrâstt pirrõõtti jieʹlli 

da jaamm luâđ vuâđlaž da tääʹrǩes tobddmõõžž di oummu da luâđ kõskksaž õõldâs- da tärkka jerruum 

vuârrvaaiktõõzz. Luâttpirrõs, kulttuurpirrõs, sosiaalʼlaž pirrõs di ǩiõlʼlaž pirrõs tuejjee obbvuõđ, 

pirrõsfiʹttõõzz, koon âlgg täʹrǩstõõllâd õhttân obbvuõttân tõn diõtt, ko tõk lie čõnnum nuuʹbbeez.6 

 

Sääʹmjânnmest lååi sääʹmǩiõlâst mainstet veâl ååuʹc sääʹmǩiõl. Lääʹddjânnmest tõin mainstet koumm 

sääʹmǩiõl: aanarsääʹm-, nuõrttsääʹm- da tâʹvvsääʹmǩiõl. Säʹmmlaid sij kulttuur suõjjlummuš lij samai vääžnai. 

Sääʹmkulttuuʹre7 koʹlle jeäʹrbi mieʹldd sääʹmǩiõll, sääʹm kulttuuräʹrbb, kulttuurõõlmtõõzz, sääʹmčeäppõs, 

säʹmmlai äʹrbbvuõđlaž teâtt, sääʹm luâttkõskkvuõtt, äʹrbbvuõđla sääʹmjieʹllemvueʹjj da tõi ânnʼjõžäiggsaž 

harjjtummuž hääʹm seämmanalla ko jeeʹres säʹmmlai alggmeeran harjjtem kulttuur nääʹl da hääʹm. Tõnnalla 

ouddmiârkkân sääʹmǩiõll, mainnâz, musikk di sääʹmkulttuur jäänmõsân kuâsttjeei symbool mâʹte 

sääʹmpihttâz da sääʹmǩiõtt-tuâj lie ǩiiddâs õhttvuõđâst jeäʹrbi mieʹldd äʹrbbvuõđlaž jieʹllemvuõʹjjid šõõddeeʹl 

jeärteǩani obbvuõđ, koon juõʹǩǩ vueʹss-sueʹrǧǧ taarbaš nuuʹbb, što tõt seeilči jieʹllemviõkksiʹžžen, 

vueiʹtlvââʹsteeʹl sääʹmkulttuur seillmõõžž, ouddnummuž da serddmõõžž pueʹtti puõlvvõõǥǥid. Jõs 

ouddmiârkkân õhtt kulttuur vueʹss-suõʹrjin läppai leʹbe tõn toiʹmmjemvuʹvdd rääʹjtââvv, tåbddje täk 

vaaiktõõzz tâʹlles nuuʹbb åʹrnn. 

Sääʹm õhttsažkååʹddest äʹrbbvuõđlaž jieʹllemvueʹjj da kulttuur kõskksaž õhttvuõtt lij âʹtte kõskksaž. 

Mäddâânnmõʹšše õhttneei jieʹllemvueʹjj tuejjee materiaalʼlaž vuâđ säʹmmlai kulttuuʹre da identitetta di 

tuõʹllʼje säʹmmlai dommvuuʹd jieʹllemviõkksažvuõđ, sääʹmǩiõl, äʹrbbvuõđlaž teâđ, luâttkõskkvuõđ, 

sääʹmkulttuur õhttsallašvuõđ da sääʹmǩiõtt-tuâj.8 Säʹmmlai äʹrbbvuõđla jieʹllemvueʹjj lie puäʒʒhåidd, 

kueʹllšeeʹllem, mieʹcstem, luâttouddsi noorrâm, sääʹmǩiõtt-tuâj9 da uʹcclaaǥǥan mäddtääll di tõi 

ânnʼjõžäiggsa harjjtummuž hääʹm. Äʹrbbvuõđlaž sääʹmjieʹllemvuõʹjjin puäʒʒhåidd toiʹmmai õinn õhttân 

sääʹmkulttuur miârkteei vuâđđǩeäʹdǧǧen taʹrjjeeʹl tääʹrǩes reâuggvueiʹttemvuõđid, što čårrpääiʹǩ pâʹšše 

jälstum. Puäʒʒhåidd taʹrjjad še kulttuurlânji samai tääʹrǩes ǩiõllareena da aunnsid jeäʹrbi mieʹldd pihttsid, 

ǩiõtt-tuâjaid da porrmõškulttuuʹre. Sääʹm-maatkčummuš kooll äʹrbbvuõđlaž sääʹmjieʹllemvuõʹjji 

ânnʼjõžäiggsaž harjjtummuž haaʹmid uʹcclaaǥǥan, vasttõõzzlaž da eettlânji ǩeâllʼjeei jieʹllemvueʹǩǩen. 

Säʹmmlai äʹrbbvuõđlaž jieʹllemvuõʹjjid ǩiiddsânji õhttneei ođđ jieʹllemvueʹǩǩhääʹm lie miârkteei 

 
2 Finlex, Lääʹddjânnam vuâđđlääʹǩǩ 11.6.1999/731, http://www.finlex.fi/fi/laki/ajantasa/1999/19990731 
3 Sääʹmteʹǧǧ (2017), Saamelaiskäräjien lausunto saamelaiskulttuurin hyödyntämisestä Lapin ammattikorkeakoulun 

koordinoimasta “Our Stories - the business of using Storytelling to draw people in” -projektissa, Dnro: 113/D.a.9/2017 
4 Lääʹǩǩ sääʹmteeʹǧǧest (974/1995), 5 § 
5 Lääʹǩǩ sääʹmteeʹǧǧest (974/1995), 6 § 
6 Sääʹmteʹǧǧ (2006), Säʹmmlai ǩeâllʼjeei ouddnummuž programm 2006 
7 Kulttuur meärtõõllmõš lij samai väʹǯǯel. Sääʹmkulttuurmeäʹrtelm lij miârkteeinalla veiddsab da määŋgpeällsab ko 

takainalla õnnum kulttuurmeäʹrteeʹlm. 
8 Sääʹmteʹǧǧ (2017), Saamelaiskäräjien lausunto hallituksen esityksestä eduskunnalle valtion talousarvioksi vuodelle 

2018, 27.9.2017, Dnro:392/D. a. 4/2017 
9 tâʹvvsääʹmǩiõʹlle duodji, aanarsääʹmǩiõʹlle tyeji da nuõrttsääʹmǩiõʹlle tuejj 

sääʹmkulttuur jieʹllemviõkksažvuõʹtte tuärjjeeʹl sääʹmkulttuur seillmõõžž, ouddnummuž da serddmõõžž 

puõlvvõõǥǥâst nobba.10 Tõn diõtt lij samai vääžnai õʹhttesuåvted äʹrbbvuõđlaž jieʹllemvuõʹjji da sääʹm-

maatkčummuž taarbid, ouddmiârkkân mäddâânnmõõžž vueʹzzeld. Jieʹllemviõkksaž säʹmmlai dommvuʹvdd 

ooudald še tõn, što tõn jälsteei lie tiõrvvâz da vâjja puârast, mii ooudald jieʹllemviõkksaž sääʹmkulttuur di 

riʹjttjeei reâuggvueiʹttemvuõđid.  

 

Ko tän äʹššǩeeʹrjest ââʹnet teeʹrm eettlânji ǩeâllʼjeei sääʹm-maatkčummuš, čuäʹjtet maatkčummša, kååʹtt 

âânn seʹst sosiaalʼlaž, kulttuurlaž, ekolooglaž da tällõõzzlaž ǩeâllʼjemvuõđ lââʹssen sosiaalʼlaž, kulttuurlaž, 

ekolooglaž da tällõõzzlaž pâstlvažvuõđ (lääddas kantokyky) lokku välddmõõžž pääiklaž tääʹzzest. Sosiaalʼlaž, 

kulttuurlaž, ekolooglaž da tällõõzzlaž ǩeâllʼjemvuõtt õõlǥči leeʹd vuâlggsââʹjjen pukin maatkčummša õhttneei 

tååimain. Sääʹmkulttuur äuʹǩǩummuš maatkčummšest ij leäkku ǩeâllʼjeei vuâđ âʹlnn, jõs õhtt täin ǩeâllʼjeei 

ouddnummuž elemeeʹntin pääcc teâuddjeǩani. Sosiaalʼlaž, kulttuurlaž, ekolooglaž da tällõõzzlaž 

pâstlvažvuõtt lij pääiklânji vaaikteei äʹšš, koon tän äʹššǩeeʹrjest ǩiõttʼtõõlât sääʹmkulttuur seillmõõžž, 

ouddnummuž da luâđlaž serddmõõžž vueiʹtlvõʹstti ǩiõččâmkuuʹlmest da koon õõlǥči pâi väʹldded lokku da 

mieʹrrkõõski täʹrǩsted pukin maatkčummša õhttneei tååimain. 

 

Täk sääʹm-maatkčummuž eettla vuäʹppõõzz kueʹsǩǩe vuõss-sââʹjest sääʹmõutstõõzz åålǥpeällsaž 

maatkčemtoiʹmmjeeʹji tuejjeem sääʹmkulttuur ouddsen tuejjummuž da/leʹbe ouʹdde pohttmõõžž di 

maatkčem-markknâsttmõõžž da -saaǥǥtummuž. Väʹlddtäävtõssân lij jaukkeed sääʹmvuõđ äuʹǩǩenõõʹnni 

maatkčummuž di maatkčummuž pääiʹǩ säʹmmlaid kuõskki puäst-teâđ liâvvnummuž. Vuâlggsââʹjjen lij, što 

ceâlai maatkčemsueʹrǧǧ âlgg täävtõõllâd tõn, što puk sääʹm-maatkčummša õhttneei tååim tuärjjee 

sääʹmkulttuur seillmõõžž da ouddnummuž nuʹtt, što tõn vueiʹtet seʹrdded jieʹllemviõkksiʹžžen pueʹtti 

puõlvvõõǥǥid nåkam hääʹmest, koon säʹmmla tobdste da vuâmmše kuullâd jiõccseez. Jeäʹrbi mieʹldd 

ânnʼjõžääiʹj kulttuuri homogeenliʹžžen šõddmõõžž, modeʹrnn jieʹllemnääʹl, kuuʹǩǩ juätkkjam meädda 

siirdčõõttmõõžž da teâuddjeǩani säʹmmlai vuõiggâdvuõđi teäddõõzzâst sääʹmkulttuur lij rââʹšš da tõn 

seillmõš, ouddnummuš da luâđlaž serddmõš puõlvvõõǥǥâst nobba ij ǩiõllu, jõs åålǥpeäʹlnn puäʹtte lââʹzz 

heâmmõstuejjeei. Tän diõtt ceâlai maatkčemsueʹrǧǧ âlgg ǩiiddted jeäʹrab vuâmmšummuž tõõzz, mäʹhtt da 

mõõn veiddsõsvuõđâst takai tääʹzzest maatkčummuž vueiʹtet tuejjeed vasttõõzzlânji da eettlânji 

ǩeâllʼjeeinalla säʹmmlai dommvuuʹdest. Lââʹssen sääʹmvuõʹtte vuâđđõõvvi maatkčummuš âlgg šõddâd 

säʹmmlai vuâlggsõõʹjin sääʹmkulttuur jieʹllemviõkksažvuõđ tuärjjeeʹl da oouʹdeeʹl.  

 

Ceâlai maatkčemsueʹrǧǧ âlgg õõutveäkka puki ââʹnnemnalla leʹddi kuånstivuiʹm staaneed še rââʹžžes, 

aarktlaž da ravvsânji kulttuuʹre čõnnum luâttpirrõõzz seillmõõžž pueʹtti puõlvvõõǥǥid. Õhttsaž fiʹttjõõzztää 

sääʹmkulttuur da tõõzz ǩiiddsânji kuulli luâđ koʹrvveeteʹmes äärvast da tõn jiõggsaž ääʹrb reeʹǧǧesvuõđâst da 

puk tän seillmõõžž vääžnaivuõđâst, säʹtte Lappi tääʹrǩmõs maatkčummuž "viâlttkoort" vaartõõvvâd. 

Säʹmmlai dommvuuʹd maatkčummuž "viâlttkoort" lie puuʹttes luâtt, sääʹmkulttuur, äʹrbbvuõđla jieʹllemvueʹjj 

mâʹte puäʒʒhåidd di jõõskâsvuõtt. Sääʹmvuõʹtte vuâđđõõvvi maatkčummšest õõlǥči saʹtssjed õlmmvuõʹtte 

(lääddas aitous), oʹdinakaivuõʹtte da õll tässa, ij tåʹlǩ meärra, ko teʹl maatkčummuš ij taarbteʹmes naaʹlin 

lââʹzzet rââʹžžes luâđ ânnʼjõõvvmõõžž. 

Säʹmmlaid kuõskki tuõttvuõđmeâldlaž teâđ lââʹzztummuš da liâvtummuš maatkčemsueʹrj pääiʹǩ lij še samai 

vääžnai. Sääʹmkulttuur seillmõš jieʹllemviõkksiʹžžen oouʹdad še Lappi maatkčummuž ouddnummuž. Täi aaʹšši 

õhttummuš kueiʹtpeällsaž äuʹǩǩen lij vueiʹtlvaž, leâša tõt ooudald õhttsažtuâj, teâđ lââʹzztummuž di ođđ 

 
10 Sääʹmteʹǧǧ (2015), Saamelaiskäräjien lausunto hallituksen esityksestä ILO 169 -sopimuksen ratifioimiseksi (HE 

264/2014), 26.1.2015, Dnro: 35/D.a.4/2015 



6 
 

vuârrvaaiktõsmaalli da kanaali kaunnmõõžž maatkčemsueʹrj da sääʹmkulttuur vuäʹmsteeʹji kõõskâst. Eettlânji 

ǩeâllʼjeei sääʹm-maatkčummuž ouddnummuž oudldõssân lij veiddsõs õhttsažtoiʹmmjummuš, kååʹtt 

vuâđđââvv määŋgkõskksaž fiʹttjõʹsse da ciistâst âânnmõʹšše. Vuõss-sâjjsaž vuâlggsââʹjjen lij, što säʹmmla, 

sääʹm maatkčempõõrǥâsneeʹǩǩ da jeeʹres maatkčemsueʹrj ämmatneeʹǩǩ meärtõõlče da fiʹttjeʹče vasttõõzzlaž 

da eettlânji ǩeâllʼjeei sääʹm-maatkčummuž seämma naaʹlin.   

SÄÄʹM-MAATKČUMMUŽ VISIO 

Säʹmmla lie õhtt meer neellj riikk vuuʹdest da säʹmmlai õhttsallašvuõtt lij raavâs. Sääʹmkulttuur äärvast 

âânnmõš lij lâssnam da Lääʹddjânnam lij teâuddam meeraikõskksaž õõlǥtõõzzees Lääʹddjânnam da Euroopp 

unioon oʹdinakai alggmeer årra. Säʹmmla jeäʹlle jieʹllemviõkksaž, õõutverddsaž, sääʹmkulttuur da pirrõõzz 

ciistâst õõʹnni jieʹllempirrõõzzâst. Säʹmmlai äʹrbbvuõđla jieʹllemvueʹjj, puäʒʒhåidd, kueʹllšeeʹllem, mieʹcstem, 

nooreem da ǩiõtt-tuâjj, lie jieʹllemviõkksa da kaʹnnteei di tõid harjjtet äʹrbbvuõđlaž kulttuurlaž naaʹli 

meâldlânji. Äʹrbbvuõđlaž jieʹllemvuõʹjji paaldâst ođđ jieʹllemvueʹjj, mâʹte vasttõõzzlaž da eettlânji ǩeâllʼjeei 

sääʹmvuõʹtte vuâđđõõvvi maatkčummuš, tuärjjee äʹrbbvuõđlaž jieʹllemvuõʹjji kaʹnntemvuõđ11 da oouʹdee 

reâuǥlažvuõđ pääiklânji. Säʹmmlai dommvuʹvdd lij tobddum puuʹttes da määŋghämmsaž luâđstes da puk 

toiʹmmjeei âʹnne ciistâst säʹmmlai luâttäärvaid. Vuuʹd luâđ äšttam skaʹlmmjõõttmõš lij puuttâm. 

Säʹmmlai dommvoudda ohjjõõvvi maatkčummuš lij vaaldšum. Maatkčeeimieʹri juätkkjeei lâssnummšest 

šõddâm vaʹǯǯtõõzzid leät oʹnnstam čåuʹdded, maatkčummuž toiʹmmjummuž vuåppât da 

puästtadâânnmõõžži saŋktioid toimmupiijât. Vasttõõzzlaž da eettlânji ǩeâllʼjeei sääʹm-maatkčummuž 

toiʹmmjemvuâđđjurddi -vuäʹpstõõzz jääʹǩǩtet. Sääʹm-maatkčummuš lij obbvälddsânji vasttõõzzlaž da 

eettlânji ǩeâllʼjeei jeäʹrben luâđ pâstlvažvuõđ lokku vääʹldeeʹl. Maatkčemsueʹrjest lij positiivlaž rool 

tuõttvuõđmeâldlaž sääʹmkoov liâvtummšest da liâvvnummšest pirr maaiʹlm. Sääʹmvuõʹtte vuâđđõõvvi 

maatkčummuž lij tuärjjeʹmen sääʹm-maatkčummuž vuäʹpstemkõõskõs, koʹst jeeʹres toiʹmmjeei vuäǯǯa 

sääʹm-maatkčummša da sääʹmkulttuur äuʹǩǩummša õhttneei vuäʹpstummuž. Kõõskõõzzâst jueʹjjet še 

säʹmmlaid da sääʹmkulttuuʹre õhttneei tuõttvuõđmeâldlaž teâđ, säʹmmlaid, sij kulttuur da jeäʹrben pirrõõtti 

luâđ ciistâst õõʹnni maatkčeeʹjid da maatkčemtoiʹmmjeeʹjid jurddum jälstõõttâmvuäʹppõõzzid di teâđ 

eettlânji da ǩeâllʼjeeinalla toiʹmmjeei sääʹm maatkčemtoiʹmmjeeʹjin. Sääʹm-maatkčummuž 

vuäʹpstemkõõskõʹsse leät vaʹrrjam põõšši toiʹmmjemresuursid riikk budjeeʹttest. Vuâlggsââʹjjen lij, što 

vasttõõzzlaž da eettlânji ǩeâllʼjeei maatkčummuš âânn ciistâst da äärvast sääʹmkulttuur vuâđđjiõččvuõđid, 

oouʹdad säʹmmlai da säʹmmlai dommvuuʹd pueʹrrvââjjam di vueiʹtlvâstt sääʹmkulttuur seillmõõžž da 

ouddnummuž. Sääʹmõõutstõõzz argg da prääʹzniǩ di säʹmmlai dommvuuʹd mäddâânnmõš lie oʹnnsteeinalla 

õʹhttesuåvtum maatkčummšin säʹmmlai vuõiggâdvuõđid da kulttuur lokku vääʹldeeʹl di tõid ciistâst ââʹneeʹl. 

Säʹmmlai dommvuuʹd maatkčummšest pueʹtti tällõõzzlaž äuʹǩǩ juâkkââtt tässʼsânji še vuõiggâdvuõđ 

vuäʹmsteeʹjid. 

Sääʹm-maatkčummuž vuâđđǩeäʹdǧǧen lij sääʹmkulttuur ouddsen tuejjummuž da ouʹdde pohttmõõžž 

vuâđđõõvvmõš raʹvves õhttvuõʹtte da vasttõʹsse tõn ääʹššvuäzzlaž sääʹmõutstõʹsse di tõid sääʹmsooǥǥid 

da/leʹbe siidid, kooi kulttuur da/leʹbe äʹrbbvuõđ mieʹldd aazztem vuuʹdid/ââʹnnemvuuʹdid 

maatkčemouddsest ââʹnet da/leʹbe puuʹtet ouʹdde. Säʹmmlain da sääʹmkulttuurâst lij aktiivlaž, jiijjâz 

ärvvmaaiʹlm meâldlaž rool maatkčummšest da säʹmmlai, sääʹmkulttuur da sääʹmǩiõl ââʹnnem passiivlaž 

rekvisittân, pääiklažeuʹnnen leʹbe eksoottlaž da primitiivlaž objeʹktten nuʹtt, što tõt lij ratkkum kulttuurlaž 

konteeʹkstest, lij puuttâm. 

 
11 Sääʹmteʹǧǧ (2017), Saamelaiskulttuuriosio Lapin maakuntaohjelmassa 2018–2021 (Lappi-sopimus), 29.8.2017, 

Dnro:370/D.a.5/2017 

VASTTÕÕZZLAŽ DA EETTLÂNJI ǨEÂLLʼJEEI SÄÄʹM-MAATKČUMMUŽ TOIʹMMJEMVUÂĐĐJURDDI 

TOIʹMMJEMVUÂĐĐJUURD 1: SÄÄʹM KULTTUURÄÄʹRB ÄÄRV DA REEʹǦǦESVUÕĐ TOBDSTUMMUŠ DA 

CIISTÂST ÂÂNNMÕŠ 

Säʹmmlai kulttuurlaž neeuʹrteteʹmesvuõđ âlgg tobdsted da tõn âlgg ââʹnned ciistâst. Sääʹmkulttuur puk 

määŋghämmsažvuõđstes kooll kollektiivlânji sääʹmõutstõʹsse da tõn vuäzzlaid. Vuâlggsââʹjjen lij, što säʹmmlai 

vuõiggâdvuõđ jiijjâz identiteeʹtt da kulttuurääʹrb vuäʹmstummša da vaaldšummša âlgg ââʹnned ciistâst da 

suejjeed. Ko mainstet sääʹm-maatkčummšest, lij samai vääžnai ââʹnned miõlâst, što säʹmmla lie alggmeer 

neellj riikk vuuʹdest da sij jueʹǩǩe vueʹzz sääʹm aunnsallaš da aunnsâʹttem kulttuurääʹrbest, mâʹst sij kueʹdde 

kollektiivlaž vasttõõzz. Tän diõtt sääʹm kulttuurääʹrb äuʹǩǩummšest maatkčemââʹnnmest jeät vuåittu õhttu 

tuʹmmjed Lääʹddjânnmest. Seämma määin diõtt lij vääžnai še ââʹnned miõlâst, što puästtadâânnmõõžžin, 

kook õhttne sääʹmkulttuur ouddsen tuejjummša da ouʹdde pohttmõʹšše maatkčummšest, lie Lääʹddjânnmed 

veiddsab vaaiktõõzz. Säʹmmlai jiijjâz kulttuur vuäʹmstem- da vaaldšemvuõiggâdvuõđ pirrsa kooll puk tõt, 

mäʹhtt säʹmmlaid da/leʹbe säʹmmlai kulttuurääʹrb tuejjeet ouddsen, ââʹnet da/leʹbe puuʹtet ouʹdde 

jeeʹresnallšem maatkčemouddsin mieʹldd looǥǥeeʹl snimldõõǥǥid, logoid da sääʹmǩiõl. 

Säʹmmla õõutâst meärtâʹlle sääʹmkulttuur da tõõzz õhttneei kulttuurõõlmtõõzzid di tuʹmmje kollektiivlânji 

tõn ââʹnnmest da ââʹnnem raajin. Lääʹddjânnmest õõlmâs linjjummšin tuʹmmai Sääʹmteeʹǧǧ lââʹssen Saaʹmi 

siidsååbbar12 tõin vuõʹjjin, ko äʹšš kuâskk nuõrttsääʹm kulttuur. Sääʹmkulttuur lij heterogeenlaž, reeʹǧǧes da 

määŋghämmsaž. Tän diõtt sääʹmkulttuur äuʹǩǩummuž detaaljin maatkčummšest tuʹmmje õõutveäkka 

Sääʹmtiiʹǧǧin da Saaʹmi siidsåbbrin  tõk ääʹššvuäzzla sääʹmõutstõõzz, sääʹmsooǥǥ da/leʹbe siid, koozz 

maatkčummuž sääʹmkulttuur ouddsen tuejjummšest da/leʹbe ouʹdde pohttmõõžžâst lij leʹbe vuäitt leeʹd 

vaaiktõs. Taarb mieʹldd sääʹm kulttuurääʹrb kuõskki veiddsab kollektiivlaž maatkčummuž linjjummšin suåvât 

Sääʹm parlamentaarlaž suåvtõõzz pääiʹǩ. 

Jõs säʹmmlai kulttuurääʹrb ouddsen tuejjummšest da/leʹbe ouʹdde pohttmõõžžâst očndâʹtte vaiggâdvuõđ, 

âlgg vaiggâdvuõđid põrggâd ǩiõttʼtõõllâd da saǥstõõllâd kollektiivlânji tõn ääʹššvuäzzlaž sääʹmõutstõõzz, 

sooǥǥ da/leʹbe siid seʹst, koon kulttuur vueʹss-sueʹrj očndõõttâmhääʹm ouddsen tuejjummšest leʹbe ouʹdde 

pohttmõõžžâst vaiggâdvuõtt leʹbe risttreiddvueʹǩǩ lij. Vaiggâdvuõđid põõrǥât ǩiõttʼtõõllâd taarb mieʹldd 

õõutâst Sääʹmtiiʹǧǧin, Saaʹmi siidsåbbrin da/leʹbe Sääʹm parlamentaarlaž suåvtõõzzin.  

Vuõss-sâjjsa täävtõsjoouk13: Sääʹmteʹǧǧ; Saaʹmi siidsååbbar; puk toiʹmmjeei maatkčemsueʹrjest Visit 

Finlaandâst takai maatkčempõõrǥâsnekka; sääʹmkulttuur siiskâž saǥstõõllmõõžži vueʹzzeld ääʹššvuäzzla 

sääʹmõutstõõzz, sooǥǥ da siid taarb mieʹldd Sääʹmtiiʹǧǧin da/leʹbe Saaʹmi siidsåbbrin, Sääʹm parlamentaarlaž 

suåvtõs, sääʹmõutstõõzz Lääʹddjânnmest, Ruõccâst, Taarâst da Ruõššjânnmest, Lääʹddjânnam riikk, puk 

veʹrǧǧneeʹǩǩ di poliittla tuʹmmjeei 

 

TOIʹMMJEMVUÂĐĐJUURD 2: SÄÄʹM KULTTUURÄÄʹRB SUÕJJLUMMUŠ DA TÕN TUÕʹLLʼJUMMUŠ 

JIEʹLLEMVIÕKKSIʹŽŽEN PUEʹTTI PUÕLVVÕÕǤǤID       

Kulttuurmaatkčummuš, koon õhttân vuâđđan lij pääiklažkulttuur ouddsen tuejjummuš maatkčeeʹji 

jeäʹlstõõzzi puuʹtʼtem diõtt, lij tääuʹjab di tääuʹjab.  Teʹl vaarân lij, što pääiklažkulttuur da äʹrbbvuõđ tuejjeet 

čuuʹt jiânnai aunnsallšen kääzzkâʹstted tåʹlǩ tällõõzzlaž täävtõõzzid, da tõn miârktõs pääiklažõutstõõzz 

 
12 Finlex, Sääʹmlääʹǩǩ, 24.2.1995/253, https://www.finlex.fi/fi/laki/ajantasa/1995/19950253 
13 ǩiõčč vuõss-sâjjsaž täävtõsjoouk tääʹrǩab čiõlǥtõõzz terminologia-meâlddõsteâttõõzzâst 

tuõʹllʼjeeʹjen läppai. Teʹl tõt mõõnat še jåʹttlânji õlmmvuõđâs. Eettlânji ǩeâllʼjeei vuâđ âʹlnn leʹddi 

maatkčummuš väldd lokku pääiklaž oummi taarbid da âânn ciistâst pääiklažkulttuur pääiklažõutstõõzz 

jieʹllemviõǥǥ vuâđđan da jiõggsaž kapitaalân.14 

Ko vooudlaž kulttuurâst tuejjeet ouddsid leʹbe kääzzkõõzzid, âlgg muʹštted, što vooudlaž kulttuur lij vueʹssen 

juõʹǩǩ vuuʹdest jälsteei oummu jiijjâs privatt jieʹllmest. Maatkčemtoiʹmmjummuš da õhttsažtuâjjsäimmõõzz 

âʹlǧǧe tõn diõtt väʹldded lokku še pääiklaž oummid, što vueiʹtet mainsted kulttuurlaž da sosiaalʼlaž peäʹlnn 

vasttõõzzlaž jäärnaǩtoiʹmmjummšest.15 Tõid oummid, kook haaʹlee põõššâd maatkčemsueʹrj åålǥpeäʹlnn, 

âlgg täʹǩǩeed tõõzz oudldõõzzid vueiʹtlvââʹsteeʹl sij kulttuuʹre čõnnum naaʹlid da tååimaid tõntää, što 

maatkčummuš vännaz šuurab mieʹrin hueʹnad täid vueiʹttemvuõđid. 

Sääʹmkulttuur kooll kollektiivlânji sääʹmõutstõʹsse da tõn vuäzzlaid. Jieʹllemviõkksaž da luâđlaž serddjeei 

kulttuurtää ij leäkku ni kõõččmõõžžâst åårrai kulttuuʹre vuâđđõõvvi õlmm kulttuurmaatkčummuš. Vuõss-

sâjjsânji âlgg staanâd sääʹmkulttuur da tõn jeeʹres očndõõttâmhaaʹmi seillmõõžž da ouddnummuž 

jieʹllemviõkksiʹžžen pueʹtti puõlvvõõǥǥid luâđlaž serddmõõžž pääiʹǩ.  

Sääʹmkulttuuʹre koʹlle še jiânnai nääʹl da vueʹjj, koid ij leäkku tarbb ääʹveed kulttuur åålǥpeällsaž oummid. 

Pukid kulttuurõõlmtõõzzid jeät še haaʹluku uʹvdded maatkčemââʹnnma. Täid aaʹššid tuʹmmjet kollektiivlânji 

ääʹššvuäzzlaž sääʹmõutstõõzz, sooǥǥ da/leʹbe siid seʹst, koon kueʹsǩǩe tõk kulttuurõlmmummuž vueʹss-sueʹrj, 

koid haaʹleet kueʹđđed tåʹlǩ ääʹššvuäzzlaž sääʹm- da/leʹbe sokkõutstõõzz tiõttu leʹbe maatkčummuž 

åålǥpeälla. Teʹl âlgg väʹldded lokku še Sääʹmteeʹǧǧ da/leʹbe Saaʹmi siidsåbbar takai linjjummšid di Sääʹm 

parlamentaarlaž suåvtõõzz linjjummšid kuõskeeʹl veiddsab sääʹm kulttuurääʹrb ââʹnnem. 

Što sääʹmkulttuur juätkkjemvuõtt da serddmõš pueʹtti puõlvvõõǥǥid šâdd luâđlânji da åålǥpeällsaž 

heâmmõstuejjeeʹjitää, âlgg maatkčemsueʹrǧǧ rajjeed toiʹmmjummšes tiõttum vuuʹdid da/leʹbe ǩeäinaid 

nuʹtt, što tõt ij hääit juõʹǩǩpeivvsaž kulttuur harjjtummuž da/leʹbe serddmõõžž. Maatkčemsueʹrj 

kääzzkõõzzâst leʹddi narood da maatkčemsueʹrj åålǥpeällsaž narood jeärtõõzz âlgg puʹhtted õlmmsa še 

maatkčeeʹjid. Maatkčeei âʹlǧǧe vuõss-sâjjsânji ââʹnned ciistâst pääiklaž sääʹmnarood privattvuõđ raajid da 

suej. Jeäʹrab vuâmmšummuž âlgg ǩiiddted tõõzz, što jeät tuejjuku veäʹr dommrääuh vuâstta, ko tõt lij 

laaʹjjin suejjuum. Dommrääuh sizz koʹlle še ǩeʹddmääʹrǩ puäʒʒääid. Puäʒʒhoiddu âlgg še täʹǩǩeed 

pirrekksaž palggâmrääuh16. Palggâmrääuhain juuʹrdet puäʒʒhoiddu uvddum vueiʹttemvuõđ harjjted 

jieʹllemvueʹjjes šuurab puäʒʒhååid åålǥpeällsaž heämmõstuejjeeʹjitää, mâʹte ouddmiârkkân jeeʹres 

paalǥâsvuuʹdin šõddi oummi toiʹmmjummužtää. Čiõǥǥâr-rääuh še kooll palggâmraauhu. Čiõǥǥâr-rääuhain 

juuʹrdet tõn, što čiõkkâr ij vuäǯǯ heâmmeed leʹbe tok ij vuäǯǯ mõõnnâd kõõččmõõžžâst åårrai čiõkkâr 

vuäʹmsteei leʹbe čiõǥǥârkååʹdd lååʹvtää. Teʹl ij õõlǥ âlddned čiõkkâr lååʹvtää ouddmiârkkân motorǩeâlkain, 

piânnairääidain ij-ǥa ni čuõiǥeeʹl. Lââʹssen feʹrttai muʹštted, što pikalõsääid, puäʒʒǩeâmp di tiõttum pääiʹǩ 

luâđast, mâʹte ouddmiârkkân puõccui poortempääiʹǩ, lie maatkčummuž åålǥpeällsaž oummi tuâjjpääiʹǩ, 

koozz ij vueiʹt mõõnnâd lååʹvtää jeäʹrbi mieʹldd reâuggstaanvuõttmääinai diõtt. Jeäʹrben kueʹddempaaiʹǩid 

âlgg kueʹđđed maatkčummuž åålǥpeälla da ǩiiđ kueʹddemääiʹj õõlǥči obbnes rääuhted ij-ǥa 

programmkääzzkõõzzid õõlǥče jäʹrjsted kueʹddemvuuʹdid ääʹššvuäzzlaž puäʒʒhoiʹddjeeʹji da/leʹbe 

paalǥâskååʹdd jiõččvuâlǥlaž alttõõzz- da/leʹbe lååʹvtää. Säʹmmlai jokk-kueʹllšeeʹllemkulttuurin jälstempääiʹǩ 

redd lij še vueʹssen jälstempirrõõzzâst. Ouddmiârkkân Teän da tõn čårrjooǥǥi reedd, kook lie väʹlddvueʹzzin 

jokk-kuâŋŋsest privattjânnmi puõtt, lie vueʹssen dommpääiʹǩ šelljpirrõõzzâst da koid tõn diõtt õõlǥči 

 
14 Sääʹmteʹǧǧ (2007), Lausunto Lapin matkailustrategialuonnoksesta, 13.6.2007, Dnro: 362/D.a.5 /07 
15 Sääʹmteʹǧǧ (2007), Lausunto Lapin matkailustrategialuonnoksesta, 13.6.2007, Dnro: 362/D.a.5 /07 
16 ǩiõčč palggâmrääuh di čiõǥǥâr-rääuh terminologia-meâlddõsteâttõõzzâst 

rääuhted maatkčummuž åålǥpeälla pääiklaž sääʹm nääʹlvuâkksaž lääʹjj jääʹǩǩteeʹl da ciistâst ââʹneeʹl17. 

Maatkčemsueʹrj õõlǥtemvuõtt lij puʹhtted tän maatkčeeʹji tiõttu.  

Šiõǥǥ nääʹl meâldlânji jeäʹrben maatkčemsueʹrj åålǥpeällsaž oummu ij õõlǥ ââʹnned vueiʹnlmen, rekvisittân 

leʹbe objeʹktten. Jeäʹrab tääʹrǩesvuõđ âlgg jääʹǩǩted sniimmʼmõõžž da/leʹbe jeeʹres ruõkkmõõžž õhttvuõđâst, 

kååʹtt ohjjââvv maatkčemsueʹrj åålǥpeällsaž privattooumže. Vuâlggsââʹjjen lij, što sääʹmpihttsivuiʹm 

teâvõõttâm oummu, kååʹtt ij leäkku vuõiʹǧǧest tuõttum leeʹd maatkčemsueʹrj kääzzkõõzzâst, sniimmʼmõš 

âlgg vuâđđõõvvâd tõn oummu sniimmʼma uʹvddem miâsttmõʹšše. Maatkčemsueʹrj åålǥpeällsa oummu jie 

ââʹn sääʹmpihttsid maatkčeeʹji vääras. Jõs ooumaž ǩeâlddââtt sniimmʼmõõžžâst leʹbe jeeʹres 

ruõkkâmhääʹmest, âlgg suu täätt ââʹnned ciistâst. Jõs ouddmiârkkân õhtt ooumaž kuâđđ ââʹnǩani 

sääʹmpihttsid tõn diõtt, što son ij haaʹled leeʹd maatkčeei kamera ooudâst, lij juʹn tät õhtt ooumaž leigga.  

Åskldõk da tõn jeeʹresnallšem harjjtummuž hääʹm lie pâi persoonla, privattvuõđ suej sizz kuulli da tõnnalla 

âlgg pâi vuäǯǯad miâsttmõõžž oummust, koon sniimât. Ceerkvallaš åskldõʹǩǩe õhttneei šõddmõõžžid, mâʹte 

nääim, ruõkkâmpoodd, kristtmättškooulâst piâssmõõžž leʹbe vaʹstteeinallšem kollektiivla šõddmõõžžid, âlgg 

kueʹđđed sniimmʼmõõžž åålǥpeälla ääʹššvuäzzlaž sääʹmõutstõõzz uʹvddem pååđlååʹvtää. Sääʹm jiõglvaž 

äʹrbbvuõʹtte kuulli kulttuurääʹrb årra âlgg čuäʹjted šiõǥǥ nääʹl di lääʹjj kaiʹbbjem ciistâst âânnmõõžž.  

Lij šiõǥǥ ââʹnned miõlâst, što maatkčeeʹji "poostaijânnam" lij pääiklaž sääʹmnarood domm da mäŋggsid še 

piʹrǧǧummuž da/leʹbe jiõččvärrsažtääl vuâđđ jeeʹres ko maatkčummuž pääiʹǩ. Håʹt luâđast ij leäkku pâi 

kuâsttjeei miârkk tõʹst, što toʹben leʹččeš juʹn jeällam, säʹmmlai dommvuuʹdest ij kaunnu päiʹǩǩ, mâʹst ij leʹčče 

sääʹm nõmm da koon-ne eeʹjjäigga õhttneei kulttuuʹre čõnnum âânnmõš da/leʹbe miârktõs. 

Vuõss-sâjjsa täävtõsjoouk: Sääʹmteʹǧǧ; Saaʹmi siidsååbbar; puk toiʹmmjeei maatkčemsueʹrjest Visit 

Finlaandâst takai maatkčempõõrǥâsnekka, säʹmmlai dommvoudda pueʹtti maatkčeei; seäʹbrrkååʹdd 

 

TOIʹMMJEMVUÂĐĐJUURD 3: PUKID VUEʹSSPIEʹLID ÄÄUKTEEI ÕHTTSAŽFIʹTTJÕS DA ÕHTTSAŽTUÂJJ 

Sääʹm-maatkčummuš âlgg vuõss-sâjjsânji tuärjjeed sääʹmkulttuur seillmõõžž jieʹllemviõkksiʹžžen pueʹtti 

puõlvvõõǥǥid. Sääʹmkulttuur jieʹllemviõkksažvuõđ di maatkčemouddaz õlmmvuõđ täʹǩǩeem diõtt âʹlǧǧe 

sääʹm-maatkčemkääzzkõõzz leeʹd sääʹmvuõʹtte vuâđđõõvvi maatkčummuš leʹbe vuâđđõõvvâd vuõigg tiõttu 

da õlmmvuõʹtte. Tän diõtt säʹmmlaid da sääʹmkulttuuʹre õhttneei maatkčemtååimaid da kääzzkõõzzid âlgg 

haʹŋǩǩeed äʹšštobddi di vasttõõzzlânji da eettlânji ǩeâllʼjeeinalla toiʹmmjeei sääʹmtoiʹmmjeeʹjin.18 Nääiʹt 

täʹǩǩeet še veârnai da õlmm maatkčemǩiõččlâsttmõõžž da jeäʹlstõõzz maatkčeeja.  

Säʹmmlai dommvoudda pueʹtti meersaž da meeraikõskksaž maatkčeei di puk sääʹmvuõđ äuʹǩǩenõõʹnni 

maatkčummša õhttneei toiʹmmjeei âʹlǧǧe teâđsted, što sij lie kueʹssen vuuʹdin, koid õhttne määŋg 

jeeʹresnallšem kulttuuʹre čõnnum nääʹl. Vuâlggsââʹjjen lij, što naaʹlid âlgg vuâmmšed da tõid âlgg ââʹnned 

ciistâst. Vuuʹdid, pääiklaž pirrõʹsse da sääʹmkulttuuʹre koʹlle määŋg aunnsallaš da še aunnsâʹttem elemeeʹnt, 

kook vaaikte vuuʹd luâđ äuʹǩǩummša da jeäʹrben tõn äuʹǩǩummša õhttneei raajid da raajtõõzzid. Vuuʹdest 

kõʹllʼjeei maatkčeei âʹlǧǧe väʹldded lokku täid vuʹvddmeâldlaž da eeʹjjaaiʹji mieʹldd mottjeei kulttuuʹre 

sizzrajjum tuejjeem tääʹzz tååimaid da naaʹlid. Veiddsõs da jeeʹres vueʹsspieʹlid ääukteei õhttsažtuâjj âlgg 

vuällad pääiklažtääʹzzest še maatkčemsueʹrjest vuõiʹǧǧest leʹbe pannvuõiʹǧǧest äukkjõõvvi narood åålǥpeälla. 

Äʹrbbvuõđlaž jieʹllemvuõʹjji da maatkčummša õhttneei mäddâânnmõõžž di jeeʹres vuõʹjji õʹhttesuåvtummuš 

 
17 ǩiõčč jokkreddrääuh tääʹrǩab čiõlǥtõõzz terminologia-meâlddõsteâttõõzzâst 

18 Sääʹmtoiʹmmjeei lie ouddmiârkkân sääʹm maatkčempõõrǥâsneeʹǩǩ, sääʹmǩiõtt-tuâjjla, sääʹm-musiikkâr, 

sääʹmčeäppõsneeʹǩǩ da jeeʹres sääʹmtoiʹmmjeei. 

lij vääžnai nuʹtt sääʹmõutstõõzz ko še oummi tääʹzzest. Õhttân tääʹrǩes õhttsažtuâjjvueʹsspieʹllen lie še 

äʹrbbvuõđlaž jieʹllemvuõʹjjid harjjteei õutstõõzz. Ouddmiârkkân lie vuuʹd paalǥâskååʹdd, kooivuiʹm âlgg 

õhttsažtuâjast vuâmmšed da suåppâd äigga čõnnum mäddâânnmõõžžâst, kååʹtt vaajtââll puõccui 

palggmõõžž da/leʹbe jååttmõõžž mieʹldd. Jeäʹrben maatkčeeʹji viikkmest paalǥâskååʹdd pikalõsaiddu âlgg pâi 

saǥstõõllâd ouddǩiõʹtte paalǥâskååʹdd puäʒʒeeʹžžiin19. 

Õhtt nääʹll oouʹdeed sääʹmkulttuur jieʹllemviõkksažvuõđ lij tõt, jõs maatkčemsueʹrǧǧtoiʹmmjeei jueʹǩǩe da 

liâvte säʹmmlaid da sääʹmkulttuur kuõskki vuõigg teâđ õõutâst säʹmmlaivuiʹm. Tõn lââʹssen aunnsallaš 

da/leʹbe aunnsâʹttem sääʹm kulttuurärbba õhttneei maatkčummuž ouddsen tuejjummuš da ouʹdde 

pohttmõš âlgg kueʹđđed sääʹm maatkčempõõrǥâsniiʹǩǩi da/leʹbe jeeʹres sääʹmtoiʹmmjeeʹji tuâjjan. Jõs 

ouddsa, koon taʹrjjeet, kooll måtam sääʹmvuõʹtte da/leʹbe sääʹmkulttuuʹre vuâđđõõvvi vueʹss, mâʹte 

ouddmiârkkân juõiggâm, âlgg tän tuejjeed õhttsažtuâjast sääʹm toiʹmmjeeʹjin. Vuâlggsââʹjjen lij, što sääʹm-

maatkčemouddaz âʹlǧǧe leeʹd vasttõõzzla da eettlânji ǩeâllʼjeei di sääʹmõutstõõzz priimmâm nuʹtt, što tõin ij 

šõõdd häitt sääʹmkulttuuʹre leʹbe tõn ääʹššvuäzzlaž sääʹmõutstõʹsse, -soʹǩǩe da/leʹbe siʹjdde, koon 

kulttuurääʹrb očndõõttâmhääʹmest lij koon-a õhttvuõđâst kõõččmõš. Vääžnai sääʹmvuõʹtte vuâđđõõvvi 

maatkčummuž ouddsen tuejjummšest da ouʹdde pohttmõõžžâst lij tõt, što tõt tuärjjad sääʹm ärvvmaaiʹlm da 

maaiʹlmkoov.  

Juõʹǩǩ sääʹm maatkčempõõrǥâsneeʹǩǩest âlgg leeʹd vueiʹttemvuõtt ǩeâlddõõttâd nåkam toiʹmmjummšest, 

kååʹtt lij risttreeidast lääʹjj, persoonlaž väimmjurddjin da/leʹbe ämmatetiikkin. Nuuʹbbi saaʹnivuiʹm 

maatkčemsueʹrǧǧ ij õõlǥ šõddeed teäddõõzz taʹrjjeed nåkam maatkčemkääzzkõõzzid, kook lie risttreeidast 

sääʹmkulttuurin, sääʹmkulttuur seillmõõžžin, eettlaž ǩeâllʼjemvuõđin da/leʹbe sääʹmkulttuur seillmõõžžin, 

tuõʹllʼjummšin leʹbe ouddnummšin. Lââʹssen vasttõõzzlânji da eettlânji ǩeâllʼjeeinalla toiʹmmjeei 

maatkčemsueʹrǧǧ ij õõlǥče taʹrjjeed ij-ǥa ni jeeʹres naaʹlin oouʹdeed leʹbe tuärjjeed maatkčeeʹjid jurddum 

maatkčemouddsid da/leʹbe -kääzzkõõzzid, kook jie leäkku õlmm maatkčemouddaz da/leʹbe -kääzzkõõzz. 

Vuõss-sâjjsa täävtõsjoouk: puk toiʹmmjeei maatkčemsueʹrjest Visit Finlaandâst takai 

maatkčempõõrǥâsnekka mieʹldd looǥǥeeʹl sääʹm maatkčempõõrǥâsniiʹǩǩid da jeeʹres sääʹmtoiʹmmjeeʹjid; 

paalǥâskååʹdd 

 

TOIʹMMJEMVUÂĐĐJUURD 4: SÄÄʹM-MAATKČUMMŠEST OČNDÕÕTTI VAIGGÂDVUÕĐ DA TÕI LOKKU 

VÄLDDMÕŠ DA TEEVVMÕŠ 

Koov, kååʹtt ij leäkku õlmm, ouʹdde pohttmõš da liâvtummuš lââʹzzat säʹmmlaid kuõskki puäst-teâđ da 

tuärjjad hääitlaž vuõʹjjid, kook pååʹmhâʹtte sääʹmõutstõõzz pueʹrrvââjjam da sääʹmkulttuur seillmõõžž 

jieʹllemviõkksiʹžžen, ääiʹjest da pääiʹǩest jieʹlli dynaamlaž kulttuurân. Lij še šiõǥǥ teâđsted, što puäst-teâđ da 

koov, kååʹtt ij leäkku õlmm, ouʹdde pohttmõõžžâst vuäiʹtte leeʹd aʹrvveeǩani veiddsõs vaaiktõõzz. Vaaiktõõzz 

kuõskte Lääʹddjânnmest jälsteei säʹmmlai lââʹssen še riikk raajid râstldeei naaʹlin Ruõcc, Taar da Ruõšš peäʹlnn 

jälsteei säʹmmlai kulttuur da kulttuurlaž vuõiggâdvuõđid. Vääʹldeeʹl lokku juʹn leʹddi õõlmâs tieʹđteʹmesvuõđ 

kuõskeeʹl säʹmmlaid, sij historia da kulttuur, lij vasttõõzztem lââʹzzted di lââʹzzted säʹmmlaid kuõskki puäst-

teâđ teâđsteeʹl leʹbe teâđsteǩani. Tõn diõtt säʹmmlaid da sääʹmkulttuur kuõskki teâđ liâvtummuš 

maatkčummuž ouddsen tuejjummšest da ouʹdde pohttmõõžžâst lij vuõss-sâjjsaž vuâlggsââʹjj. Maatkčeeʹjest 

lij vueiʹtʼtem jeärted sääʹmkulttuuʹre vuâđđõõvvi õlmm ouddaz nåkmest, kååʹtt ij leäkku õlmm. Vasttõs õlmm 

ouddaz ouddsen tuejjummšest da/leʹbe ouʹdde pohttmõõžžâst di tuõttvuõđmeâldlaž koov puuʹtʼtummšest 

 
19 ǩiõčč puäʒʒeeʹžžed tääʹrǩab čiõlǥtõõzz terminologia-meâlddõsteâttõõzzâst 

da liâvtummšest kooll maatkčemsueʹrjest nääiʹt pukid, kook vuõiʹǧǧest leʹbe pannvuõiʹǧǧest vaaikte 

säʹmmlain da sääʹmkulttuurâst šõddi representaatiooʹje maatkčummšest. Sääʹmõutstõõzz åålǥpeällsaž 

toiʹmmjeeʹjest ij vieʹltǩani leäkku riʹjttjeei kulttuurlaž lookkâmsilttõs leʹbe fiʹttjõs, koon taarbšet vasttõõzzlaž 

da eettlânji ǩeâllʼjeei sääʹm-maatkčemouddaz ouddsen tuejjummša da/leʹbe ouʹdde pohttmõʹšše. 

Vasttõõzzlaž da eettlânji ǩeâllʼjeei sääʹm-maatkčummuž ouddsen tuejjummuš da ouʹdde pohttmõš âlgg 

vuâđđõõvvâd sääʹmõutstõõzz priimmâm vuäinlma sääʹmkulttuur õlmmvuõđâst. Eeʹǩǩlooʹjji ääiʹj 

sääʹmkulttuur ouddsen tuejjummšest da ouʹdde pohttmõõžžâst očndõõttâm vaiggâdvuõđid leʹbe sääʹmvuõđ 

äuʹǩǩenõõʹnni maatkčummuž ouʹdde puʹhttem vââǥǥlaž "sääʹm" representaatioid vuäitt juâǥǥtõõllâd viiđ 

väʹlddkategoriaaʹje: 

1. kulttuurlaž identiteʹttsuâlõs  

2. kulttuurlaž vuämstõõllmõš  

3. hoʹhssjum äʹrbbvuõđ  

4. laiʹnnʼjum äʹrbbvuõđ  

5. stereotypia, eksotisâʹsttem, zooifikaatio, primitivisâʹsttem 

 

Kulttuurlaž identiteʹttsuâlõõzzâst lij kõõččmõš vueʹjjest, koʹst čuäjtõõđât lååʹvtää nuʹbben ooumžen da/leʹbe 

nuuʹbb meer oudsteeʹjen. Teʹl mieʹrren lij čaʹjjâʹtted kuälmad vueʹsspeäʹl ââʹneeʹl ouddmiârkkân nuuʹbb meer 

jeärtõõlli teâđ da/leʹbe symbool da tõnnalla šõõddtet occaz šuurab hääit tõid, koid teâtt kuâskk leʹbe koid 

õnnum symbol kooll. Ouddmiârkkân lij maatkčemsueʹrj toiʹmmjeei čuäjtõõttmõš säʹmmliʹžžen jiõččveärlaž 

õhttvuõđtää sääʹmõutstõʹsse da/leʹbe sääʹmõutstõõzz priimmâmtää. Ǩiõččât, što sääʹm jiõglvaž äʹrbbvuõʹtte 

vuâđđõõvvi leʹbe sääʹmvuõʹtte čuäʹjteei äʹrbbvuõʹtte vuâđđõõvvi šamanismm da/leʹbe šamaanân 

čuäjtõõttmõš jiõččveärlaž õhttvuõđtää sääʹmõutstõʹsse da/leʹbe sääʹmõutstõõzz priimmâmtää ââʹnned sij 

kulttuurääʹrb koʹlle kulttuurlaž identiteʹttsuâlõõzz sizz. 

Kulttuurlaž vuämstõõllmõš tuejjad veäʹr säʹmmlai kulttuurjiõččvaaldâšm leʹbe säʹmmlai vuâđđlääǥǥlaž 

vuõiggâdvuõđ mieʹrreed jiijjâz kulttuurâst da tõn ââʹnnmest vuâstta. Kulttuurlaž vuämstõõllmõõžžin juuʹrdet 

nåkam tååim, koʹst äuʹǩǩen ââʹnet elemeeʹntid nuuʹbb kulttuurâst, kååʹtt ij kuul õõʹnni jiijjâs kulttuuʹre, da 

äuʹǩǩenâânnmõš šâdd õnnum kulttuur vuäʹmsteeʹji miâsttmõõžžtää. Kulttuurlaž vuämstõõllmõõžžâst lij 

kõõččmõš uuʹccbõs da jäänbõs joouki kõskksaž väʹlddrajjsin. Lååʹvteʹmes äuʹǩǩenâânnmõõžž lââʹssen kulttuur 

vuämstõõllmõõžž tuejjad pååʹmhallšen tõt, što nuuʹbb kulttuur elemeeʹntid äuʹǩǩen õõʹnni ooumaž ij fiʹtte 

da/leʹbe ââʹn äärvast kõõččmõõžžâst åårrai, äuʹǩǩenâânnmõõžž objeʹktten jouddâm kulttuur da/leʹbe 

äuʹǩǩen õnnum elemeeʹnti veiddsab kulttuurlaž miârktõõzz leʹbe saaǥǥ. Tän õhttvuõđâst kulttuurlaž 

vuämstõõllmõõžžin čuäʹjtet tõid sääʹmkulttuur elemeeʹntid, koid leät juʹn kuuʹǩǩab ääiʹj âânnam kaauplânji 

äuʹǩǩen maatkčummuž ouddsen tuejjummšest leʹbe ouʹdde pohttmõõžžâst. Täujja maatkčummšest õnnum 

sääʹmkulttuur symbool lie säʹmmlaid samai vääžnai da tõid õhttne määŋg kulttuurlaž miârktõõzz da saaǥǥ, 

koin kulttuur toobdǩani oummust ij vueiʹtlvânji leäkku čiŋŋlab fiʹttjõs. Čiŋŋlab kulttuurlaž miârktõõzz 

fiʹttjeteʹmesvuõtt veekk kulttuur puästtadâânnmõõžžid da vueiʹtlvânji vââǥǥliʹžžen mottjam kulttuurlaž 

informaatio liâvtummša. Tieʹđteʹmesvuõtt ij jaukkâd kulttuur åålǥpeällsaž õõʹnni vasttõõzz, peʹce čuäʹjat 

jeäʹnben persteteʹmesvuõđ da/leʹbe äärvast âânnmõõžž vääʹn äuʹǩǩen õnnum kulttuur årra. Ǩiõččât, što 

kulttuurlaž vuämstõõllmõʹšše kooll jeäʹrbi mieʹldd sääʹm jiõglvaž äʹrbbvuõʹtte kuulli ruumb pannääššlaž 

âânnmõš maatkčummšest. 

Kulttuurlaž vuämstõõllmõõžž objeʹktten lie täujja jouddâm še sääʹmpihttâz tõin tuejjuum sääʹmpihttsi 

nallšem kopioi hääʹmest. Sääʹmpihttâz lie miârkteei eetnlažvuõđ miârk, kook kuâsttje da koid ââʹnet 

õlmmeed joouk leʹbe õõut oummu kulttuurlaž identiteeʹtt ooumažjoouki vuârrvaaiktõõzzâst. Sääʹmpihttâz 

lie vuâstai jäänmõsân tobddum da jäänmõsân kuâsttjeei vueʹss sääʹmkulttuurâst, leâša pihttsid da sääʹm 

ǩiõtt-tuõjju õhttneei symbolikk pääcc åålǥpeällsaž ooumže toobdǩani. Sääʹmpihttsi âânnmõõžžâst lie 

ǩeeʹrjteǩani vuâkkõõzz, koid säʹmmla jääʹǩǩte. Tän sääʹm äʹrbbvuõđ meâldlânji vuõiggâdvuõtt sääʹmpihttsi 

ââʹnnma lij čõnnsest oummu sääʹm alggviârru. Tän äʹrbbvuõđâst vueiʹtet õutstõõzz tuʹmmstõõǥǥin čoʹrsted, 

ouddmiârkkân måtam äärvast õnnum ooumže vueiʹtet uʹvdded sǩiâŋkkân sääʹmpihttsid leʹbe säʹmmla lääʹdd 

pieʹllkueiʹmm vuäitt ââʹnned sääʹmpihttsid. Vuâlggsââʹjjen õõlǥči kuuitâǥ leeʹd, što sääʹmpihttâz lie säʹmmla 

tuejjeem, da tõk lie säʹmmlai teâvõõttâmkoodid jääʹǩǩteeʹl teâvtum da tõid ââʹnet ciist uuʹdeeʹl.20 Sääʹmvuõđ 

äuʹǩǩenõõʹnni maatkčummšest sääʹmpihttsi ââʹnnem ij leäkku priimmâmnalla. 

Sääʹmkulttuur symboolid da/leʹbe tõn elemeeʹntid ââʹnet oʹđđest di oʹđđest õlmm sääʹmsymbooli nallšem 

sueiʹmkrâsttmõššân da/leʹbe tõid jeuǯǯai jeuǯǯmõššân, da teʹl kulttuur vuämstõõllmõõžž vueiʹtet lookkâd še 

hoʹhssjum äʹrbbvuõđi kategoriaaʹje. 

Hoʹhssjum äʹrbbvuõđin čuäʹjtet "äʹrbbvuõđid", kook lie hoʹhssjum da/leʹbe koon-ne tiõttum meäʹr vääras 

oouʹduum. Hoʹhssjum äʹrbbvuõđid põõrǥât čõõnnâd tuâlʼjõžäigga nuʹtt, što tõk vaaikte raʹvvjeei nalla 

juätkkjemvuõʹtte historiallaš mõõnnâmaaiʹjin. "Äʹrbbvuõđ" âʹtte kuâsttje leʹbe tõid ååsktõõlât vuäʹmm 

äʹrbbvuõttân, leâša tõk lie täujja alggveäraz peäʹlnn miâlggâd ođđ da hoʹhssjum äʹrbbvuõđ.21 Sääʹmvuõđ 

äuʹǩǩenõõʹnni maatkčummšest leät šõddääm aunnsallaš da/leʹbe aunnsâʹttem hoʹhssjum "kulttuurääʹrb", 

koon leät kaauplânji äuʹǩǩääm persteǩani säʹmmlai õlmm kulttuurâst da/leʹbe kuulǩani da/leʹbe persteǩani 

säʹmmlai vuäinlmest ääʹššest. Õhtt hueʹnmõs ouddmiârkin lij Lapin kaste -nõõmin koččum ooudas, kååʹtt lij 

pottsânji maatkčummuž vääras tuejjuum hoʹhssjum äʹrbbvuõtt, mâʹst ij leäkku tuõttvuõttvuâđđ 

sääʹmkulttuurâst, da kååʹtt čuäʹjat säʹmmlaid samai hueʹnes čuõvâst sähssas da primitiivlaž ooumžen. Lapin 

kaste -ouddaz lââʹssen hoʹhssjum äʹrbbvuõđi kategoriaaʹje looǥǥât še jeeʹres kulttuur straammi 

jeuǯǯmõõžžid, mâʹte ouddmiârkkân häʹlbbpuuʹtʼtemjânnmin tuejjuum "ǩiõtt-tuâjaid", koid markknââʹstet 

sääʹmǩiõtt-tuâjjan di maatkčemsueʹrj vääras tuejjstum mainnsid, koid säärnat vuâđđõõvvâd sääʹmkulttuuʹre, 

juõiggjeuǯǯmõõžžid di säʹmmlai da/leʹbe sääʹmvuõđ õhttummuž maainâsmaaiʹlme mâʹte ouddmiârkkân 

rosttovkällsa.  

 

Laiʹnnʼjum äʹrbbvuõđ koʹlle jäänaš seämma kategoriaaʹje ko hoʹhssjum äʹrbbvuõđ tõn diõtt, ko tõk jie leäkku 

vueʹssen tõn kulttuurâst, koozz säärnat, što tõk koʹlle. Jeärtõs hoʹhssjum äʹrbbvuõđid lij tõt, što laiʹnnʼjum 

äʹrbbvuõđ lie koon-ne nuuʹbb kulttuuʹre da/leʹbe voudda toobdâs äʹrbbvuõđ. Nuuʹbbi saaʹnivuiʹm laiʹnnʼjum 

äʹrbbvuõđid leät välddam nuuʹbb kulttuurâst da tõid leät pohttam vueʹssen jâkk kulttuurkueʹstlma. 

Ouddmiârkkân maatkčemsueʹrǧǧ lij nääiʹt tåimmam. Laiʹnnʼjum äʹrbbvuõđ ǩiõččât hoʹhssjum äʹrbbvuõttân, 

jõs tõn čaʹjjââʹtteeʹl kååččat alggveärliʹžžen vuuʹdest, koozz tõt ij äʹrbbvuõđ mieʹldd kuul. Samai pååʹmhallšen 

laiʹnnʼjum äʹrbbvuõtt šâdd teʹl, ko tõt lij risttreeidast koon-ne alggveärlaž da õlmm voudda kuulli äʹrbbvuõđin. 

Samai pååʹmhallaš da kulttuurlânji ǩeâllʼjeteʹmes laiʹnnʼjum äʹrbbvuõđâst vueiʹtet peäggted ouddmiârkkân 

piânnairäiddtoiʹmmjummuž, kååʹtt jeäʹrben tiõttum vuuʹdin lij kõrr risttreeidast sääʹmkulttuur õhttân 

ǩeäʹdǧǧjueʹlǧǧen toiʹmmjeei puäʒʒhååidain šõddeeʹl vuõigg da/leʹbe pannvuõigg skääđ äʹrbbvuõđlaž 

jieʹllemvuâkka. Nuʹbben ouddmiârkkân laiʹnnʼjum äʹrbbvuõđin vueiʹtet peäggted iglun koččum 

maatkčummuž rajlmid. Nuuʹbbin kulttuurin laiʹnnʼjum äʹrbbvuõđi sââʹjest tuärjjeeʹl pääiklaž maatkčummuž 

"viâlttkoortid" leʹbe õlmm kulttuur di maatkčummuž eettlaž da jeäʹrben kulttuurlaž ǩeâllʼjemvuõđ vuäitče 

maatkčemsueʹrj toiʹmmjeei kaggâd ouʹdde maatkčummuž ouddsen tuejjummšest, ouʹdde pohttmõõžžâst di 

 
20 Sääʹmteʹǧǧ (2010), Saamelaiskäräjien lausunto saamenpuvun käyttämisestä, 1.3.2010, Dnro126/D.a.9/2010 
21 Hobsbawm (1983), ‘Introduction: Inventing Traditions’ 

markknâʹsttmest pääiklaž elemeeʹntid. Kulttuurlânji ǩeâllʼjeei vaajtõsmäinnan vueiʹtet ââʹnned 

ouddmiârkkân muõrâst tuejjuum kuuskõõzzi ǩiõččâm vueiʹtlvõʹstti kåvvaz, kuäʹđ leʹbe lâuʹŋŋkuäʹđ nallšem 

raajâlm, kååʹtt jeuǯǯ äʹrbbvuõđlaž raajjâmtyyl da eštt pueʹrben sääʹm kulttuurkueʹstlma. Laiʹnnʼjum da 

hoʹhssjum äʹrbbvuõđ säʹtte šõddeed maatkčummuž homogeenliʹžžen šõddmõõžž, da teʹl aarktlaž vuuʹd 

maatkčemkueʹstelm äʹlǧǧe kuâsttjed seämmanallšeʹmmen vooudlaž alggveärlaž kulttuurâst da tõn 

reeʹǧǧesvuõđ määŋghämmsažvuõđâst huõlǩani da joba vueiʹtlvânji mott vaarvuâlžen alggveärlaž kulttuur 

jieʹllemviõkksažvuõđ. Lopp-puäđõssân lij maatkčeeʹjid uvddum kulttuurlaž seäǥǥtõs. Tät lij kõrr risttreeidast 

tõin vuâđđjurddjin, što maatkčummšest õõlǥče leeʹd positiivla vaaiktõõzz sääʹmõutstõõzz da sääʹmkulttuur 

jieʹllemviõkksažvuõʹtte, tõʹst uvddum tuõttvuõđmeâldlaž koʹvve da sääʹmkulttuur tuärjjummša 

maatkčummuž veäkka. 

Stereotypia lij põõšši, õõutpeällsaž, veeiduum da õõutǩeärddsiʹžžen tuejjuum, määŋg vuâra negatiivlaž da 

leeiǥtõllum åskkmõš tiõttum nuuʹbb ooumažjoouk da/leʹbe õõut oummu aaibšum jiõččvuõđin 

kõõččmõõžžâst åårrai joouk oudsteeʹjen. Stereotypiai âânnmõš lij nääʹll, koin tuejjeet õõutǩeärddsiʹžžen 

sosiaalʼlaž maaiʹlm tõn diõtt, ko tõi veäkka vuõiǥõõlât mooʹǩǩid da ǩeeʹʒʒeet fiʹttjõõzz jeeʹres oummin. 

Stereotypia tuärjjee da tuejjee moččubun stereotypia šõddeei joouk jiõččvuõđid da occnjâʹšše nuuʹbb, 

stereotyypplaž kovvõõzz objeʹktten leʹddi joouk aaibšum jiijjâsnallšemvuõđid. Sääʹmvuõđ äuʹǩǩenõõʹnni 

maatkčummšest kõskksaž stereotypiaid koʹlle sääʹmpihttsid jeuǯǯai jeuǯǯmõõžž di äʹrbbvuõđlaž sääʹm 

raajâlm. Jeuǯǯum sääʹmpihttsi kuʹǩes âânnmõš sääʹmvuõđ äuʹǩǩenõõʹnni maatkčummšest lij mottam 

sääʹmpihttsid sääʹm-maatkčummuž synonyymân leʹbe vuâđđrekvisittân nuʹtt, što maatkčemouddaz jeät 

vieʹltǩani ǩiõččlõsttu sääʹm maatkčemouddsen, jõs tõʹst ij leäkku sääʹmpihttsid õõʹnni ooumaž mieʹldd. 

Lââʹssen maatkčummšest hoʹhssjum äʹrbbvuõđin, mâʹte Lapin kaste -ouddsest, åålǥpeällsa lie pohttam 

ouʹdde vännšeei da vueʹllärvvsaž koov säʹmmlain ǩiõpp-, sähss da neeiʹbin heillai õõutǩeärddsaž alggaassjen. 

Näkam kovv säʹmmlain lij nuʹtt neeuʹrteei ko še ǩeeʹles, ko tõt pohtt ouʹdde "sääʹmvuõđ" sääʹmkulttuuʹre 

jâkk hääʹmest. 

 

Eksotisâʹsttem pääiʹǩ oummid, täʹvvrid da/leʹbe paaiʹǩid puuʹtet ouʹdde jâkksen, miõl ǩieʹssjen da/leʹbe 

romantisõsttum. Eksoottliʹžžen kovvuum päiʹǩǩ ooudast nuuʹbbnallšemvuõđ leʹbe järran "meeʹst" da 

meärtõõlât tiʹnt-aa jeeʹresnallšeʹmmen leʹbe "normaalâst" järrneeʹjen. Eksotiikk da jââkkasvuõđ leʹbe 

nuuʹbbnallšemvuõđ ooccmõš lij leämmaž maatkčummuž motiivân juʹn eeʹǩǩčuõʹđi ääiʹj.22 Åålǥpeällsai 

šõddeem sääʹmkovv maatkčummšest vuâđđââvv nuuʹbbnallšemvuõʹtte leʹbe eksoottlaž 

jeeʹresnallšemvuõʹtte kookksaž jeällsõõʹjeesvuiʹm da eunnas sääʹmpihttseesvuiʹm, mõõn maatkčem-

markknâʹsttmest õnnum teeʹrm "maaglažvuõtt" da "myyttlažvuõtt" teäddee da raʹvvje. 

 

Zooifikaatio miârkkšââvv ouʹdde puʹhttemnääʹl, mâʹst jeäʹrben alggmeerõutstõõzzid da tõi vuäzzlaid tuejjeet 

aunnsallaš maatkčemvueiʹnlmen da siʹjjid ââʹnet mâʹte sij leʹčče vueʹssen luâttpirrõʹsse kuulli miõl ǩieʹssi 

vueiʹnlmin.23 Lääʹddjânnmest maatkčemsueʹrjest miõllkovv sääʹmvuõđâst ohjjââvv ravvsânji sääʹmpihttsid. 

Sääʹmpihttsid teâvõõttâm oummid šiõhttlõõđât määŋg vuâra "čuäʹjtemkäuʹnnen" leʹbe persoonteʹmes 

objeʹktten. Täʹst šâdd vaiggâdvuõtt jeäʹrben teʹl, ko kõõččmõš lij maatkčummuž åålǥpeällsaž privatt oummin. 

Säʹmmlaid da/leʹbe sääʹmkulttuur ââʹnet maatkčummšest täujja še passiivlaž rekvisittân, pääiklažeuʹnnen 

leʹbe eksoottlaž da primitiivlaž objeʹktten ratkkum kulttuurlaž konteeʹkstest. 

 
22 Saarinen (1999:81) 
23 Mowforth & Munt (2016:264) 

Maatkčummuž markknâʹsttmest, saaǥǥtummšest, ouddsen tuejjummšest da ouʹdde pohttmõõžžâst 

primitivisâʹsttem teäddad da seämmast raʹvvai mõõnnâmäigga čõnnum jieʹllem-maall meâldlaž miõllkoov 

alggmeerast. Nuuʹbbi saaʹnivuiʹm primitivisâʹsttem tuärjjad museõsttum, mottjeǩani da mõõnnâmäigga 

årstam koov sääʹmõutstõõzzâst, koozz modeʹrnn jieʹllem ij leäkku veâl vuällam da/leʹbe koon čuõvtõs ij leäkku 

veâl peʹllstam. Primitivisâʹsttmin šõddeet koov "kuõskteǩani" da tiʹnt-aa "õlmm" meerast leʹbe luâttmeerast 

(lääddas "jaloista villeistä")24, kååʹtt lij paaʒʒtõs mõõnnâm äiʹǧǧpõõʹjin. Sääʹm jiõglvaž äʹrbbvuõđ da myyttlaž 

mõõnnâmääiʹj teäddeem maatkčummšest primitivisâstt säʹmmlaid, tuärjjad da raʹvvai puästnallšem 

stereotypiaid da vââǥǥlaž representaatioid, koid ij kaunnu vaast ânnʼjõžääiʹj tuõttvuõđâst. Primitivisâʹsttem 

ij uuʹd maatkčummšest ouʹdde puhttum sääʹmvuõʹtte vueiʹttemvuõđ leeʹd vueʹssen tän peeiʹv jieʹlli da 

dynaamlaž kulttuurâst, peʹce tõn pääiʹǩ säʹmmlain uvddum kovv lokkad siʹjjid myystlaž mõõnnâmäigga. 

 

Jeäʹrben alggmeermaatkčummšest pâjjneei stereotypisâʹsttem, eksotisâʹsttem, zooifikaatio di 

primitivisâʹsttem tuärjjee åålǥpeällsai šõddeem koov säʹmmlain, kååʹtt ij vaʹstted tän peeiʹv tuõttvuõđ ij-ǥa 

säʹmmlai jiijjâz vuäinalm meersteez leʹbe õutstõõzzsteez.  

 

Sääʹmkulttuur da tõn symbool da/leʹbe tõid čuäʹjteei elemeeʹnt koʹlle sääʹmõutstõõzz 

jiõččmieʹrreemvuõiggâdvuõđ pirrsa. Jõs sääʹmvuõđ leʹbe sääʹmkulttuur elemeeʹntid haaʹleet puʹhtted ouʹdde 

maatkčummšest, âʹlǧǧe tõn ââʹnnma leeʹd čiõlgg vuâđ da sääʹmõutstõõzz miâsttmõš.  

Vââǥǥlaž sääʹmkoov ouʹdde pohttmõõžž lââʹssen säʹmmlai dommvuuʹdest očndâʹtte še jeeʹres 

sääʹmkulttuuʹre hääitla maatkčemtååim. Sääʹm puäʒʒhåidd lij jouddâm čõõđ ääiʹj uʹvdded jieʹllemsââʹjes 

ǩeâštʼteeʹl jeeʹres mäddâânnmõõžžin. Piânnairäiddtoiʹmmjummuš lij nuuʹbb kulttuurâst laiʹnnʼjum 

äʹrbbvuõtt, koon maatkčemsueʹrǧǧ lij išttääm maatkčemkueʹstlma 1980-lååǥǥast. Sääʹm puäʒʒhååid 

ǩiõččâmkuuʹlmest piânnairäiddtoiʹmmjummuž looǥǥât kulttuurlânji samai hääitlaž jâkkšlaajjân, kååʹtt 

šõddad ekolooglaž, tällõõzzlaž, tiõrvâsvuõđlaž di sosiaalʼlaž hääitaid jeäʹrben tâʹvv luõttu alggveärliʹžžen kuulli 

äʹrbbvuõđlaž jieʹllemvuâkka.25  

 

Kaauplaž piânnairääidai lââʹssen puäʒʒhoiddu šâʹdde vuõigg da/leʹbe pannvuõigg tällõõzzlaž di puõccui 

pueʹrrvââjjmõʹšše ohjjõõvvi skääđ jeäʹrbi mieʹldd jiõččtåimm-maatkčeeʹji pååđpieʹnnin. Pååđpieʹnni di luõvâs 

piâssâm räiddpieʹnni šõddeem skääđ vaajtâʹvve puõccui suõʹrǧǧtummšest tõi ǩeâškkmõʹšše leʹbe 

kåddmõʹšše. Täi samai tuõttšõs skääđai lââʹssen lâssneei treʹndden lie leämmaž jiõččtåimm-mieʹcstummuž 

staarjõõtti maatkčeei mieʹcstempiânnʼjeezvuiʹm. Mõõnni iiʹjji säʹmmlai dommvuuʹdest lij leämmaž 

vueiʹnnemnalla muuttâs, koon mieʹldd vuuʹd sõrvvmieʹcstummša lie puättam tiâddi ålggpäiʹǩǩ-kåʹddniiʹǩǩi 

åʹrnn. Tät lij lââʹzztam sõrvvmieʹcstummuž puäʒʒhoiddu šõddeem vaiggâdvuõđid jeäʹrbi mieʹldd nuʹtt, što 

jeeʹresåʹrnn, jeäʹrben Saujj-Lääʹddjânnam vuuʹdest puhttum sõrvvpieʹnne jie leäkku harjjnam puõccuid da tõk 

vuejteškuäʹtte hieʹlǩeld seämma vuuʹdest palggi puõccuid, mii šõddad hääit. Nuuʹbb peäʹlnn ålggpäiʹǩǩ-

kooʹddin pueʹtti mieʹcstem-maatkčeeʹjin jie täujja leäkku riʹjttjeei teâđ vuuʹd puäʒʒhååidast da tõʹst, mäʹhtt 

mieʹcstummuž õhttvuõđâst puäʒʒhååid õõlǥči väʹldded lokku. Tän diõtt leʹčči vääžnai, što vooudlânji 

sõrvvšeeʹllemlooʹvid vuäitčeš väʹldded tääʹrǩteei meärrõõzzid puäʒʒhååid lokku välddmõõžžâst, što 

mieʹcstummšest jie šõõddče puäʒʒhoiddu taarbteʹmes hääit, koid vuäitčeš lååʹppmeärrõõzzivuiʹm cõggâd 

 
24 ǩiõčč čiõlǥtõõzz terminologia-meâlddõsteâttõõzzâst pääiʹǩest noble savage 
25 http://www.vieraslajit.fi/fi/node/21 

leʹbe hääitaid ǩieʹppeed.26 Säʹmmlai dommvuuʹdest sõrvvjieʹllʼji mieʹcstummšest õnnum vuejteei piânnʼjid 

õõlǥči puʹhtted priimmâmnalla paalǥâskådda tõn tuõttâm diõtt, što pieʹnne jie vuejat puõccuid.27 

 

Tõn sâjja, što aktiivlânji jueʹtǩet da/leʹbe tuärjjeet sääʹmvuõđ äuʹǩǩenõõʹnni maatkčummuž leʹbe jeeʹres 

sääʹmkulttuuʹre hääitlaž maatkčemtååimaid, õõlǥče maatkčemsueʹrǧǧ di säʹmmlai dommvoudda pueʹtti 

maatkčeei saʹtssjed pâʹjjenpeäggtum vaiggâdvuõđi lokku välddmõʹšše da teevvmõʹšše. Tän vueiʹtet čõõđ 

viikkâd toiʹmmjeeʹl õhttsažtuâjast Sääʹmtiiʹǧǧin leʹbe Sääʹmteeʹǧǧ nõõmtem toiʹmmjeeʹjivuiʹm di 

vasttõõzzlânji da eettlânji ǩeâllʼjeei naaʹlin toiʹmmjeei sääʹm maatkčemkääzzkõspõõrǥâsniiʹǩǩivuiʹm da -

puuʹtʼteeʹjivuiʹm, ko sääʹmvuõđ da/leʹbe sääʹmkulttuur haaʹleet tuejjeed ouddsen da/leʹbe puʹhtted ouʹdde 

maatkčummšest.  

Vuõss-sâjjsa täävtõsjoouk: puk toiʹmmjeei maatkčemsueʹrjest Visit Finlaandâst takai 

maatkčempõõrǥâsnekka, säʹmmlai dommvoudda pueʹtti maatkčeei, Meäʹcchalltõs, paalǥâskååʹdd 

 

TOIʹMMJEMVUÂĐĐJUURD 5: SÄÄʹM-MAATKČUMMUŽ POSITIIVLA VAAIKTÕÕZZ SÄÄʹMNAROOʹDE, SIJ 

KULTTUUʹRE DI PIRRÕʹSSE 

Sääʹm-maatkčummuš âlgg pukin očndõõttâmhaaʹmines da tååimaines tuärjjeed luâđlaž sääʹmkulttuur 

jieʹllemviõkksažvuõđ seillmõõžž, ouddnummuž da serddmõõžž puõlvvõõǥǥâst nobba sääʹmõutstõõzz jiijjâz 

määinaivuiʹm da jiijjâs maaiʹlmkoov meâldlânji.  

Maatkčummuš ij leäkku ǩeâllʼjeei ouddâl ko ekolooglaž ǩeâllʼjemvuõđ lââʹssen vääʹldet obbvälddsânji lokku 

maatkčummuž sosiaalʼlaž da kulttuurlaž di tällõõzzlaž vuälladvuõđid da tõi vaaiktõõzzid. Ǩeâllʼjeei 

maatkčummuš âlgg täʹǩǩeed vuõss-sâjjsânji sääʹmõutstõõzz, sääʹmkulttuur di sääʹmjieʹllemvuõʹjji leâša še 

maatkčeeʹji taarbid staaneeʹl še pueʹtti puõlvvõõǥǥid seämma vueiʹttemvuõđid. 

 

Kulttuurlânji ǩeâllʼjeei maatkčummuš väldd lokku da stään pääiklaž kulttuurääʹrb suõjjlummuž da 

kâddmõõžž. Maatkčemjieʹllemvueʹǩǩ ij vuäǯǯ šõddeed tååimeesvuiʹm kulttuurääʹrb vaarvuâllsiʹžžen 

šõddmõõžž leʹbe läppjummuž. Alggmeermaatkčummšest kulttuurlaž ǩeâllʼjemvuõđ vuõss-sâjjsaž 

vuâlggsââʹjjen lij kõõččmõõžžâst åårrai kulttuur vaaldšeeiõutstõõzz priimmâm di vueiʹttemvuõtt 

kontrollâʹstted tõn nääʹl, mäʹhtt sij kulttuur tuejjeet ouddsen da/leʹbe puuʹtet ouʹdde. Pääiklaž sääʹmkulttuur 

ciistâst âânnmõš da õlmmvuõtt kulttuur äuʹǩǩummšest koʹlle kõskksaž vueʹssen kulttuurlânji ǩeâllʼjeei sääʹm-

maatkčummša. Kulttuurlânji ǩeâllʼjeei maatkčummuš vueiʹtlvâstt še maatkčempääiʹǩ sääʹmõutstõõzz harjjted 

da seʹrdded kulttuurâs nuʹtt aarǥâst ko še prääʹznǩest maatkčummšest da/leʹbe maatkčeeʹjin šõddi occaz 

šuurab hääitaitää leʹbe muttsitää kulttuurlaž naaʹlid leʹbe vuõʹjjid. Toiʹmmjeei, kååʹtt vaʹsttad sääʹmkulttuur 

ouddsen tuejjummšest da/leʹbe ouʹdde pohttmõõžžâst, âlgg pueʹtted sääʹmõutstõõzz seʹst. Sääʹmvuõʹtte 

vuâđđõõvvi maatkčummuž kulttuurlaž ǩeâllʼjemvuõđ kõskksa jiõččvuõđ lie õlmmvuõtt da pääiklaž sääʹm 

äʹrbbvuõđid, naaʹlid di ânnʼjõžäigga vuâđđõõvvi sääʹmkulttuur vasttõõzzlaž da ǩeâllʼjeei ouddsen tuejjummuš 

da/leʹbe ouʹdde pohttmõš.  

Sosiaalʼlaž ǩeâllʼjemvuõđ vueiʹtet meärtõõllâd nuʹtt pääiklaž oummi ko še maatkčeei ǩiõččâmkuuʹlmest. Što 

maatkčummuš leʹčči sosiaalʼlânji ǩeâllʼjeei pääiklaž sääʹmnarood ǩiõččâmkuuʹlmest, âlgg 

 
26 Sääʹmteʹǧǧ (2018), Saamelaiskäräjien lausunto maa- ja metsätalousministeriön esityksestä metsästysasetuksen 

muutokseksi, 9.4.2018, Dnro: 197/D.a.2/2018 
27 Sääʹmteʹǧǧ (2017), Saamelaiskäräjien lausunto luonnoksesta valtioneuvoston asetukseksi metsästyslaissa säädetystä 

ilmoitusmenettelystä sekä metsästysasetuksen muuttamisesta (1164/01.02/2017), 17.7.2017, Dnro 347/D.a.2/2017 

maatkčemjieʹllemvueʹǩǩ väʹldded lokku pääiklaž oummi taarbid di maatkčummuž da tõʹst šõddi muttsi 

vaaiktõõzzid sij aʹrǧǧe da jieʹllemtässa. Maatkčummuš âlgg leeʹd vaaldšemnalla da tõʹst âʹlǧǧe leeʹd čiõlgg 

raaj, koid jääʹǩǩtet. Sosiaalʼlânji ǩeâllʼjeei maatkčummšest pueʹtti äuʹǩǩ âlgg juâkkjõõvvâd nuʹtt veiddsânji ko 

vueiʹtlvaž pääiklaž oummi kõõskâst ouddmiârkkân pääiklaž infrastruktuur da kääzzkõõzzi puârrnummuž 

mieʹldd. Maatkčummšest šõddi sääʹmõutstõʹsse ohjjõõvvi negatiivla vaaiktõõzz âʹlǧǧe še leeʹd nuʹtt vännaz 

ko vueiʹtlvaž. Tääʹrǩes sosiaalʼlaž ǩeâllʼjemvuõđ vueʹssen lie sääʹmõutstõõzz vuässâttmõš da jiijjâs 

jieʹllempirrõʹsse plaanuum maatkčummša vaaiktemvueiʹttemvuõđ. Maatkčemsueʹrj da/leʹbe maatkčeeʹji 

luâttresuursi äuʹǩǩummuš ij vuäǯǯ hueʹneed äʹrbbvuõđlaž jieʹllemvuõʹjji ni sääʹmnarood vueiʹttemvuõđid 

ââʹnned vuuʹd luâttvääraid. 

 

Ekolooglaž ǩeâllʼjemvuõtt lij õhtt maatkčummša õhttneei ǩeâllʼjeei ouddnummuž vuâđđǩieʹđjin jeäʹrben teʹl, 

ko maatkčummuš vuâđđââvv ravvsânji luõttu da luâttväärai äuʹǩǩummša. Ekolooglânji ǩeâllʼjeei 

maatkčummšest luõttu vuâđđõõvvi maatkčemkääzzkõõzzi puuʹtʼtummuš âlgg šõddâd pirrõsciʹsttjeei naaʹlin, 

seeilteeʹl luâđ määŋghämmsažvuõđ nuʹtt minimaalʼlaž negatiivlaž maatkčummšest šõddi vaaiktõõzzi- leʹbe 

muttsivuiʹm ko vueiʹtlvaž.  

 

Sääʹm äärvai, juurdčemnaaʹli da äʹrbbvuõđlaž jieʹllemnääʹl mieʹldd luâđ âlgg seeilted da ââʹnned nuʹtt, što tõt 

jeäʹlat oummid uuʹdeeʹl piʹrǧǧummuž. Säʹmmla jie leäkku põrggâm muʹtted luâđ peʹce sij lie šiõttlõõvvâm 

tõõzz. Säʹmmlai äʹrbbvuõđlaž jieʹllemvuõʹjjid mâʹte puäʒʒhååid, kueʹllšeellmõõžž da mieʹcstummuž 

harjjtummša di luâttouddsi noorummša da ǩiõtt-tuâjai tuejjummša vuâđđõõvvi jieʹllemnääʹll lij pâi leämmaž 

čõnnum veiddsõs äʹrbbvuõttvuuʹdi âânnmõʹšše ǩeâllʼjeei naaʹlin. Säʹmmlaid da sij äʹrbbvuõđlaž jieʹllemvuõʹjji 

harjjtummša jieʹllem-mäinn lij leämmaž čõõđ aaiʹji luâđ ǩeâllʼjeei âânnmõš. Luâtt da mädd lie leämmaž 

säʹmmlai jeäʹlteei.28 

 

Mäddâânnmõõžž da luâttväärai äuʹǩǩummuž kuõskki čåuddmõõžžin âlgg ooudpeäʹlnn cõggâd da mââimõs 

ǩiõđâst minimâʹstted hääitlaž pirrõsvaaiktõõzzid da ǩiõldlaž vaaiktõõzzid säʹmmlai äʹrbbvuõđlaž jieʹllemvuõʹjji 

harjjtummša.29 Što luâttresuursid äuʹǩǩeei maatkčummuš tuärjjeʹči sääʹmkulttuur jieʹllemviõkksažvuõđ 

seillmõõžž, õõlǥči sääʹmõutstõõzzâst leeʹd vueiʹttemvuõtt vaaikted säʹmmlai dommvoudda ohjjõõvvi 

luâttmaatkčummuž vasttõõzzlažvuõʹtte da eettlaž ǩeâllʼjemvuõʹtte ouddmiârkkân vääʹldeeʹl lokku säʹmmlai 

äʹrbbvuõđlaž teâđ, luâđ tobddmõõžž da fiʹttjõõzz di vooudlaž tobddmõõžž.30 Jõnn da/leʹbe vaaldšeǩani 

maatkčeeimeäʹr säʹtte joba hiâvted luâttpääiʹǩ, jeäʹrben jõs maatkčeeʹji luâtt- da kulttuurfiʹttõõzz di aarktlaž 

åårrmõõžžid õhttneei piʹrǧǧeem- da toiʹmmjem-maall järrne jiânnai sääʹm luâtt- da kulttuurfiʹttõõzzin di 

toiʹmmjem-maallin.  

 

Vaarčõsvuõttvuâđđjurddi jääʹǩǩtummša lij tarbb, ko äimmõsmuttâz vaaiktõõzzid sääʹmvuuʹdi luõttu da 

äʹrbbvuõđlaž sääʹmjieʹllemvuõʹjjid lij vaiggâd oudlkâʹstted. Ouddmiârkkân muõtti meäʹr lâssnummuš da 

muõttpââʹj kokknummuš lââʹzzte maatkčummuž šõddeem hääitlaž vaaiktõõzzid puäʒʒhoiddu ǩiiđ 

kueʹddempoodd da tõt vueʹzzstes vaigsmâtt äʹrbbvuõđlaž puäʒʒhååid harjjtummuž.31 Tõn diõtt maatkčeeʹjid 

jurddum kõʹllʼjeeisaaǥǥtummuž da -vuäʹpstummuž tarbb lij jeäʹrben akuuttlaž, što vuäitčeš ooudpeäʹlnn 

cõggâd vueiʹtlvânji šõddi teevǩani skääđ, kååʹtt sätt ohjjõõvvâd sääʹmkulttuur da tâʹvv rââʹžžes luâđ lââʹssen 

 
28 Sääʹmteʹǧǧ (2006), Säʹmmlai ǩeâllʼjeei ouddnummuž programm 2006 
29 Sääʹmteʹǧǧ (2006), Säʹmmlai ǩeâllʼjeei ouddnummuž programm 2006 
30 Pirrõsministeria (2003:99) 
31 Sääʹmteʹǧǧ (2006), Säʹmmlai ǩeâllʼjeei ouddnummuž programm 2006 

še maatkčeeʹjid teʹl, ko seeʹst ij leäkku taarbšum tuâǥǥažteâtt da/leʹbe teâtt-täidd aarktlaž åårrmõõžžin da 

jieʹlli sääʹm kulttuurpirrõõzzâst. 

 

Tällõõzzlaž ǩeâllʼjemvuõtt teäddai pääiklažtäälai tuärjjummša õutstõs- da individuaaltääʹzzest. Tällõõzzlaž 

ǩeâllʼjemvuõđ vuâlggsââʹjjen lij maatkčempuåttji nuʹtt jõnn vueʹzz kuâđđjummuš voudda ko vueiʹtlvaž. Tän 

vueiʹtet viikkâd čõõđ sääʹmnarooʹde reâuǥ uuʹdeeʹl di pääiklaž põõrǥâstoiʹmmjummšin. Tällõõzzlaž 

ǩeâllʼjemvuõʹtte koʹlle ouddmiârkkân âʹlddporrmõõžž siâssmõš di sääʹmouddsi, mâʹte õlmm ǩiõtt-tuâjai da 

pääiklaž sääʹmkääzzkõõzzi âânnmõš. Tällõõzzlaž ǩeâllʼjemvuõđ täävtõssân lij maatkčemjieʹllemvueʹjj 

integrõõvvmõš sääʹmõutstõʹsse nuʹtt, što tõʹst pueʹtti tällõõzzlaž äuʹǩǩ juâkkjõõvči nuʹtt veiddsânji voudda ko 

vueiʹtlvaž. Lij samai vääžnai, što obbnes maatkčummuž åålǥpeäʹlnn leʹddi sääʹmõutstõs ǩiõččlâstt še 

maatkčummuž positiivlaž da õutstõõzz ääukteei tåimman di viõkkväärran. 

Maatkčummuž pâstlvažvuõđin čuäʹjtet maatkčeeʹji da maatkčemtååimai maksimaalʼlaž meärra, mõõn 

tiõttum vuʹvdd da/leʹbe õutstõs tiõttum ääiʹjpoodd pâstt õhttân vuâra vuâsttaväʹldded tõntää, što täʹst šâdd 

vännaz šuurab skääđđ fyyslaž, sosiaalʼlaž, kulttuurlaž leʹbe tällõõzzlaž pirrõʹsse leʹbe što maatkčeeʹji 

äʹššneǩtååđvažvuõtt njeidd vuâlla primmsallaš raaj. Maatkčummuž pâstlvažvuõđin meäʹrtet âʹtte 

maatkčummšest šõddi muttsi raajid, kook lie pääiklânji da äigga čõõneeʹl primmsallaž. Nuuʹbbi saaʹnivuiʹm 

ko mõõnât pâstlvažvuõđ raaji pâʹjjel, maatkčummšest šõddâm muttâz pääiklaž sääʹmõutstõʹsse, -kulttuuʹre, 

pirrõʹsse da/leʹbe hâʹddtässa jie leäkku teänab pääiklânji primmsallaž. Tõn diõtt lij samai vääžnai, što 

maatkčummuž vaaiktõõzzi ärvvtõõllmõõžž tuejjeet mieʹrrkõõski. Ko pâstlvažvuõđ ärvvtõõlât, âlgg pääiklaž 

sääʹmõutstõõzz jiõnn še kollʼjed. 

Maatkčummuž pâstlvažvuõtt lij pâi čõnnum tiõttum päikka da äigga da tõt jeäll čõõđ ääiʹj muttsest di sätt 

vaajtõõllâd jiânnai joba siõm vuuʹd seʹst. Ko tiõttum vuuʹdest vuälat maatkčummša õhttneei pâstlvažvuõđ 

raʹjje leʹbe toleranssraʹjje, miârkkšââvv tät tõn, što maatkčummuž negatiivlaž vaaiktõõzz lie meäʹr peäʹlnn 

mõõnnâm positiivlaž vaaiktõõzzi pâʹjjel. Sääʹm-maatkčummšest õõlǥče vuõss-sâjjsânji leeʹd positiivla 

vaaiktõõzz nuʹtt sääʹmõutstõʹsse ko še sääʹmkulttuuʹre da tõn seillmõʹšše, oouʹdummša da serddmõʹšše 

pueʹtti puõlvvõõǥǥid.  

Ko maatkčemjieʹllemvueʹǩǩ čõõđ ääiʹj veiddan da lâssan di kõʹllʼjeeʹji meäʹr lâssne viõkkšânji, âlgg 

maatkčummuž pâstlvažvuõʹtte ǩiiddted jeäʹrab vuâmmšummuž. Pääiklaž sääʹmnarood jiijjâs ärvvtõõllmõš 

luâttväärees ââʹnnemvuäittmõõžži huânnʼnummšest veʹrddeeʹl maatkčeeʹji luâttresuursi ââʹnnma jåʹttlâtt 

toleranssraajid vuällmõõžž da/leʹbe raaji pâʹjjel mõõnnmõõžž. Ko pâstlvažvuõđ ärvvtõõlât da ko pâstlvažvuõđ 

raajid še fiʹttjet, âlgg vuõss-sâjjsânji staanâd kõʹllʼjempääiʹǩ pääiklaž sääʹmnarood pueʹrrvââjjam da 

tååđvažvuõđ32 väjldââʹttǩani vuuʹd ǩieʹssemviõkksažvuõđ da maatkčummuž "viâlttkoorti" seillmõõžž. Ko 

maatkčummuž negatiivlaž vaaiktõõzzid ǩiõččlââʹstet šuurben ko positiivlaž vaaiktõõzzid, äʹlǧǧe pääiklaž 

oummi ǩiõldlaž tobddmõõžž da fiʹttjõõzz jåʹttlânji šeejšâʹstted maatkčeeʹjid ohjjõõvvi jälstõõttmõʹšše da tõn 

pääiʹǩ vuõiʹǧǧest maatkčeeitååđvažvuõʹtte. Tän diõtt maatkčummuž pâstlvažvuõđi raaji meäʹrmeâldlaž 

ärvvtõõllmõš di pâstlvažvuõđi raaji pâʹjjel viikkâm määinai teevvmõš lij nuʹtt sääʹmõutstõõzz ko še 

maatkčemsueʹrj õhttsaž ouddõs. 

Sosiaalʼlaž pâstlvažvuõđ ärvvtõõlât tän vuäʹpstõõzzâst sääʹmõutstõõzz di sääʹmkulttuur seillmõõžž da 

ouddnummuž ǩiõččâmkuuʹlmest. Ko ärvvtõõlât sosiaalʼlaž pâstlvažvuõđ toleranssraajid, âlgg meäʹrted 

maatkčeeʹji da maatkčemtååimai pääiklânji primmsallaš šuurmõs meäʹr, kuäʹss tõt älgg vaaikted rââššeei 

naaʹlin sääʹmõutstõõzz identiteeʹtt tobddja, jieʹllemnälla, sosiaalʼlaž jälstõõttmõʹšše leʹbe naaʹlid. 

 
32 pääiklaž oummi toleransstääʹss leʹbe ǩiõrddâmvuõtt 



18 
 

Maatkčummuš ij õõlǥ rääʹjted sääʹmõutstõõzz ouddõõzzid leʹbe vuõiggâdvuõđid ij-ǥa vaaikted negatiivlânji 

sääʹmõutstõõzz kääzzkõõzzi tässa. Maatkčeeʹji ǩiõččâmkuuʹlmest še maatkčeeʹji mieʹrr da 

maatkčemprogrammkääzzkõõzzi meäʹr õʹhttešiõttlõsvuõtt âlgg põõššâd primmsallaš tääʹzzest maatkčeeʹji 

äʹššneǩtååđvažvuõđ huânnʼnummužtää.33 Sosiaalʼlaž pâstlvažvuõđ vaajtõõllmõš sätt leeʹd miâlggâd jõnn še 

sääʹmõutstõõzz seʹst ååreeʹl ǩidd jeäʹrbi mieʹldd tõʹst, lij-a õutstõõzz vuäzzlaid maatkčummšest vuõigg leʹbe 

pannvuõigg äuʹǩǩ, mõõn kuʹǩǩen õutstõs leʹbe tõn vuäzzla lie vuâđđkääzzkõõzzin di tõʹst, mäʹhtt 

maatkčummuž lâssnem vaaikat ouddmiârkkân õutstõõzz da/leʹbe oummi vuâđđstaan tobddja. Kaartʼteen 

sosiaalʼlaž pâstlvažvuõđ âlgg ärvstõõllâd še vuâđđinfrastruktuur pâstlvažvuõđ, ko maatkčeeimeäʹr lâssne, 

nuʹtt pääiklânji ko še ääiǥlânji sesooŋŋi vaajtõõllmõõžžid lokku vääʹldeeʹl. Jõs ǩiõččlââʹstet, što tiõttum 

kõʹllʼjempäikka ohjjõõvvi maatkčummuš da/leʹbe maatkčeei nääʹltâʹtte pääiklaž oummi vuâđđjieʹllem leʹbe 

vuâđđtaarbi teâuddjummuž leʹbe maatkčummuš da/leʹbe maatkčeei vaaikte negatiivlânji pääiklaž oummi 

vuâđđstaanvuõđ tobddja, âlgg vuâkka kässjõõttâd da põrggâd teevvad tõn samai sõõrǥab, što 

sääʹmõutstõõzz, jeeʹres pääiklažõutstõõzz leʹbe maatkčeeʹji pueʹrrvââjjam ij huânnʼneʹče. 

Kulttuurlaž pâstlvažvuõđ õhtteet määŋg vuâra sosiaalʼlaž pâstlvažvuõʹtte, kuäʹss mainstet sosiokulttuurlaž 

pâstlvažvuõđâst. Tän õhttvuõđâst lij kuuitâǥ vääžnai ǩiõttʼtõõllâd kulttuurlaž pâstlvažvuõđ jiijjâs fiʹttõssân. 

Maatkčeei da/leʹbe maatkčemtååim jie õõlǥ vuõiʹǧǧest leʹbe pannvuõiʹǧǧest muʹtted sääʹmkulttuur mâʹte 

ouddmiârkkân ǩiõtt-tuâjaid, åskkmõõžžid, äʹrbbvuõđid da/leʹbe naaʹlid. Ǩiõččât, što mõõnât kulttuurlaž 

pâstlvažvuõđ raaj pâʹjjel, jõs sääʹm-maatkčummuž ouddsen tuejjummšest da/leʹbe ouʹdde pohttmõõžžâst 

ǩiõččlââʹstet da/leʹbe tuõđât, što tõʹst lij häitt sääʹmkulttuur seillmõʹšše, ouddnummša da/leʹbe serddmõʹšše 

pueʹtti puõlvvõõǥǥid. Jõs vueiʹtet tuõttâd, što maatkčummša õhttneei tååim da/leʹbe maatkčeei ǩieʹppee 

vuõiʹǧǧest sääʹmkulttuuʹre kuulli očndõõttâmhaaʹmid, vueiʹnet tõn kulttuurlaž pâstlvažvuõđ raaji pâʹjjel 

mõõnnmõššân. Ouddmiârkkân täʹst peäggtââǥǥas sääʹmpihttsi âânnmõõžž: jõs ni õhtt ooumaž kuâđđ 

ââʹnǩani sääʹmpihttsid tõn diõtt, ko ij haaʹled šõddâd maatkčeeʹji ǩicstõõǥǥ vuâlla da/leʹbe sniimmâmnalla, 

ǩiõččât, što leät mõõnnâm kulttuurlaž pâstlvažvuõđ raaj pâʹjjel.  

Tiõttum maatkčemvuuʹd ekolooglaž pâstlvažvuõđin õlmmeet maksimaalʼlaž maatkčeeʹji da/leʹbe 

maatkčemtååimai meäʹr, koon kõõččmõõžžâst åårrai vuʹvdd ǩeârdd tõntää, što pirrõõzz vueʹǩǩ huânnan.34 

Luâđ pâstlvažvuõđ âlgg ärvvtõõllâd vuʹvdd- da eeʹjjäiʹǧǧmeâldlânji juʹn teʹl, ko maatkčemkääzzkõõzzid 

plaaneet. Ko ärvvtõõlât ekolooglaž pâstlvažvuõʹtte õhttneei resuursi âânnmõõžž, koid taarbšet 

maatkčemtååimaid, âlgg vuõss-sâjjsânji väʹldded lokku sääʹmõutstõõzz jeeʹres luâttresuursi ââʹnnemtaarbid 

mieʹldd looǥǥeeʹl pääiklaž sääʹmõutstõõzzi ââʹnnemvuõiggâdvuõđid da -vuuʹdid di jeeʹres juʹn šõddi mädd- 

da luâttväärai âânnmõõžž.  

Tällõõzzlaž pâstlvažvuõtt meärtââll maksimaalʼlaž maatkčemtååimai da/leʹbe maatkčeeʹji meäʹr ouddâl ko 

pääiklaž oummi jieʹllmest puätt čuuʹt kaallâš jieʹlled da/leʹbe tåimmad jiijjâz vuuʹdest. 

Vuõss-sâjjsa täävtõsjoouk: puk toiʹmmjeei maatkčemsueʹrjest Visit Finlaandâst takai 

maatkčempõõrǥâsnekka mieʹldd looǥǥeeʹl sääʹm maatkčempõõrǥâsniiʹǩǩid di Lääʹddjânnam riikk, pukid 

veʹrǧǧniiʹǩǩid di poliittlaž tuʹmmjeeʹjid 

 

 

 

 
33 European Commission (2001:14) 
34 Tyrväinen Liisa (2017:94) 

TOIʹMMJEMVUÂĐĐJUURD 6: SÄÄʹM-MAATKČUMMUŽ VASTTÕÕZZLAŽ DA EETTLÂNJI ǨEÂLLʼJEEI 

MARKKNÂʹSTTEM DA MAATKČEMSAAǤǤTEM 

Jeät vuåittu vueʹrdded, što maatkčeeʹjest lij riʹjttjeei kulttuur tobddmõš, što son jeärat õlmm sääʹmvuõʹtte 

da/leʹbe sääʹmkulttuuʹre vuâđđõõvvi maatkčemouddaz ouddsest, kååʹtt ij leäkku õlmm. Tän diõtt vasttõs 

sääʹm-maatkčemouddaz õlmmvuõđâst lij maatkčemsueʹrj pukin toiʹmmjeeʹjin.  

Säʹmmlaid da sääʹmkulttuuʹre õhttneei maatkčem-markknâʹsttmest da -saaǥǥtummšest lij kõrr 

õõlǥtemvuõtt põrggâd tuõttvuõđmeâldlaž teâđ vääʹltummša da liâvtummša. Õlmm sääʹm-maatkčemouddaz 

tuõttvuõđmeâldlaž markknâʹsttem da saaǥǥtem maatkčummšest oouʹdad nuʹtt sääʹmõutstõõzz 

pueʹrrvââjjam ko še kääzzkâstt maatkčeei, kååʹtt vuäǯǯ tieʹǧǧees vastti, ko haaʹlad tobdstõõttâd vuõiʹǧǧest 

õlmm sääʹmkulttuuʹre.  

Sääʹm-maatkčummuž vasttõõzzlaž da eettlânji ǩeâllʼjeei markknâʹsttem da saaǥǥtem âʹlǧǧe vuâđđõõvvâd 

raʹvves vasttõʹsse tõn ääʹššvuäzzlaž sääʹmõutstõõzz, sääʹmsooǥǥ da/leʹbe siid årra, koon kulttuur da/leʹbe 

äʹrbbvuõđ mieʹldd aazztem vuuʹdid/ââʹnnemvuuʹdid maatkčemouddsest äuʹǩǩeet da/leʹbe puuʹtet ouʹdde.  

Kueiʹtpeällsaž ciistâst âânnmõʹšše õhttneei ǩiiddâs õhttsažtuâjj maatkčemsueʹrj jeeʹres toiʹmmjeeʹji da 

sektoori kõõskâst, mâʹst õhttân vueʹsspieʹllen lij Sääʹmteʹǧǧ, Sääʹmteeʹǧǧ nõõmtem toiʹmmjeei da/leʹbe sääʹm 

maatkčempõõrǥâsneǩ da/leʹbe -kääzzkõspuuʹtʼteei, lij samai vääžnai sääʹmkulttuur di vuõiʹǧǧest õlmm 

sääʹm-maatkčummuž jieʹllemviõkksažvuõđ tuõʹllʼjummšest da vasttõõzzlaž maatkčem-markknâʹsttmest da 

saaǥǥtummšest. 

Sääʹm-maatkčummuž vasttõõzzlaž da eettlânji ǩeâllʼjeei maatkčem-markknâʹsttmest da -saaǥǥtummšest 

õõlǥči vuõss-sâjjsânji jääʹǩǩted Sääʹmteeʹǧǧ snimldõkvuäʹpstõõzz, kååʹtt lij õlmstõttum kålggmannust 2016. 

Kõõččmõõžžâst åårrai snimldõkvuäʹpstõõzz mieʹldd sääʹmvuõđ ouʹdde puʹhtti snimldõõǥǥ da jeeʹres 

markknâʹsttem âʹlǧǧe leeʹd lääʹjj da šiõǥǥ nääʹl meâldla, veârnai da tuõttvuõđmeâldla.  

 

Tääʹrǩmõs vuâđđjurddi säʹmmlaid da sääʹmvuõđ čuäʹjteei snimldõõǥǥin:  

1. Jõs snimldõk pohtt ouʹdde säʹmmla, snimldõõǥǥâst âlgg leeʹd säʹmmlaž.  

2. Jõs snimldõõǥǥâst oummust lie sääʹmpihttâz âʹlnn, sääʹmpihttsi õõʹnni âlgg leeʹd säʹmmlaž.  

3. Jõs snimldõõǥǥâst lie sääʹmpihttâz, tõk âʹlǧǧe leeʹd õlmm sääʹmpihttâz.  

4. Jõs snimldõõǥǥâst oummust lie sääʹmpihttâz âʹlnn, sääʹmpihttâz âʹlǧǧe leeʹd teâvtum sääʹm nääʹlvuâkksaž 

lääʹjj mieʹldd.  

 

Ko puuʹtet ouʹdde sääʹmvuõđ, vuâlggsââʹjjen âʹlǧǧe leeʹd veârnaivuõtt da tuõttvuõđmeâldlažvuõtt di šiõǥǥ 

naaʹli lokku välddmõš. Ko puuʹtet ouʹdde sääʹmpihttsid maatkčem-markknâʹsttmest da -saaǥǥtummšest, âlgg 

ǩiiddted vuâmmšummuž sääʹmpihttsi õlmmvuõʹtte da što tõk lie teâvtum säʹmmlai nääʹlvuâkksaž lääʹjj 

jääʹǩǩteeʹl. Ouddmiârkkân sääʹm nääʹlvuâkksaž lääʹjjest lij, što ååumai ij ââʹn neezznid kuulli sääʹmpihttsi 

vueʹzzid leʹbe nuuʹbbiooʹri. Neezzan jie âʹtte vueiʹt ââʹnned "čiõkk-keäʹpper" jie-ǥa åummji sääʹmpihttsid. Ij 

ni jeeʹres vuuʹdi leʹbe sääʹmjoouki sääʹmpihttsid vueiʹt ââʹnned seäkklõõžži. Lââʹssen âlgg väʹldded lokku, što 

täʹlvvpihttsid jeät õnnu ǩeässa leʹbe nuuʹbbiooʹri. Šiõǥǥ nääʹl meâldlaž lij še, što oummuid jeät snimmu 

sähssjen, jeät-ǥa sähss da/leʹbe ânnʼjam pihttsin. Täid ooudpeäʹlnn peäggtum aaʹššid vuäitt ainsmâʹtted 

hiâlpâld ââʹneeʹl sääʹm sniimmjid, koin lij kulttuur tobddmõš da kook tåʹbdde kulttuurlaž koodid.35  

 

 
35 Sääʹmteʹǧǧ (2016), Kuvaohjeistus koskien saamelaisia ja saamelaiskulttuuria, 17.10.2016, Dnro 474 /D.a.9 /2016 

Sääʹmkulttuur ǩiõččâmkuuʹlmest eettlânji ǩeâllʼjeei da sääʹmkulttuuʹre kõskksânji kuulli ouddsi 

markknâʹsttem aktiivlaž priorisâsttmõš ooudâsvieʹǩǩat sääʹmkulttuur seillmõõžž jieʹllemviõkksiʹžžen pueʹtti 

puõlvvõõǥǥid. Lappi maatkčummuž "viâlttkorttân" tobddum puõccu da tõõzz õhttneei puäʒʒmaatkčummuž 

priorisâʹsttem leʹčči samai vääžnai nuʹtt meersaž tääʹzzest ko še jeäʹrben meeraikõskksaž maatkčem-

markknâʹsttmest da -saaǥǥtummšest. Säʹmmlai dommvuuʹdest piânnairäiddtoiʹmmjummuž markknâsttmõš 

maatkčummšest lij vasttõõzztem ij-ǥa tõt leäkku eettlânji ǩeâllʼjeei, da tõn õõlǥči jõskkâd.  

Maatkčummuž åålǥpeällsaž, sääʹm äʹrbbvuõđid vuâđđõõvvi mäddâânnmõõžž lokku välddmõõžž âlgg kaggâd 

ouʹdde še maatkčem-markknâʹsttmest. Säʹmmlai dommvuuʹdest ij leäkku kuõskteǩani poostaijânnam, håʹt 

tõt åålǥpeällsaž oummu čõõʹlmin sätt nåkmen čuäjtõõttâd. Säʹmmla lie äʹrbbvuõđ mieʹldd äuʹǩǩääm luâđ 

tõntää, što tõʹst leʹčče pääccam aunnsallaš ǩiõj tâʹvv rââʹžžes pirrõʹsse. Jeeʹres kulttuurin pueʹtti maatkčeeʹji 

luâttfiʹttõs sätt järrned samai jiânnai säʹmmlai luâttfiʹttõõzzâst. Tõn diõtt jeäʹrben juõʹǩǩka vuõiggâdvuõđid 

kuõskki meeraikõskksaž maatkčem-markknâʹsttmest da -saaǥǥtummšest âlgg teäddeed luâđast jååttmõõžž 

vasttõõzzlažvuõđ, rääʹjtõõzzid da ǩiõji kueʹđteʹmesvuõđ. Tääʹrǩes vuâlggsââʹjj lij, što õhtt aarktlaž vuuʹd 

kõskksaž maatkčummuž "viâlttkoortin" leʹbe puuʹttes da tiõrvâs luâtt seeilči še pueʹtti puõlvvõõǥǥid. Tän lij 

ääʹššmeâldlaž puʹhtted maatkčeeʹji da maatkčemsueʹrj tiõttu vasttõõzzlaž da eettlânji ǩeâllʼjeei 

meeraikõskksaž maatkčem-markknâʹsttem da -saaǥǥtummuž siiskõsplaanummšest.  

Maatkčem-markknâʹsttmest da -saaǥǥtummšest âlgg puʹhtted ouʹdde še privattvuõđ, dommrääuh, 

jieʹllemvuõʹjji di puõccu naaudšem lääʹjj suej. Pääiklaž oummi šeellj lie härvva äiddum, leâša tõʹst huõlǩani 

tõk lie laaʹjjin suejjuum da tõk koʹlle dommrääuh pirrsa. Jälstempõõrti šeelljain da vuõiʹǧǧest tõi ââlda leʹddi 

ääid, koin lie puõccu da koid jeät leäkku jeäʹrben maatkčummuž vääras čuäʹjtum, koʹlle še lääʹjj juʹrddem 

dommrääuh suej pirrsa, ij-ǥa täin vuuʹdin leäkku soovšum jååʹtted vuuʹd vuäʹmsteei lååʹvtää. Maatkčem-

markknâʹsttmest da -saaǥǥtummšest leʹčči šiõǥǥ še väʹldded lokku, što håʹt säʹmmlai dommvuuʹdest puõccu 

lie vääʹldest palggi luâttjieʹlli, lie tõk kuuitâǥ privatt oummi vuäʹmstem jieʹlli. 

Puäʒʒhoiddu kriittlummus äiʹǧǧ lij ǩiđđtäʹlvv da ǩiđđ, ko ääld lie čååuʹjest. Puäʒʒhååid åålǥpeällsa toiʹmmjeei 

jie õõlǥ markknâʹstted ääldai kueʹddemääiʹj ni vooʹps, seämmanalla ko ij ni tõn ooudpeäʹlnn leʹddi ääiʹj. Tät 

lij jiõčč ääʹššest tõt äiʹǧǧ, ko puõccuid âlgg aainâs kueʹđđed obbnes raauhu da tõid ij vuäǯǯče ni ǩii åålǥpeällsaž 

lååʹvtää âlddned leʹbe heätteed ni mâin naaʹlin. 

Vasttõõzzlaž da eettlânji ǩeâllʼjeei sääʹm-maatkčummuž markknâʹsttem da saaǥǥtummuš âʹlǧǧe teäddjed 

ânnʼjõžääiʹj sääʹmvuõʹtte. Myyttlaž mõõnnâmääiʹj teäddummuš šõddad maatkčeeʹjid puäst miõllkoovid da 

tõn pääiʹǩ puäst vuârddmõõžžid. Vuârddmõõžži teâuddjeǩani pääccmõš šõddad maantõõttmõõžžid da 

hueʹnes äʹššneǩ-ǩiõččlâsttmõõžžid.  

Vuâlggsââʹjjen lij, što säʹmmlaid da sääʹmkulttuuʹre âlgg uʹvdded aktiivlaž, jiijjâz ärvvmaaiʹlm meâldlaž rool 

maatkčem-markknâʹsttmest da -saaǥǥtummšest jaukkeeʹl säʹmmlai da sääʹmkulttuur âânnmõõžž passiivlaž 

rekvisittân, pääiklažeuʹnnen leʹbe eksoottlaž da primitiivlaž objeʹktten. Jõs säʹmmla leʹbe sääʹmkulttuur jie 

vuõiʹǧǧest õhttân ouddsa leʹbe päikka, koon markknââʹstet, ij sääʹmvuõđ leʹbe sääʹmkulttuur symboolid 

da/leʹbe sääʹmǩiõl õõlǥ täin vuõʹjjin ââʹnned. Puk sääʹmvuõʹtte, sääʹmkulttuuʹre čuäʹjteei leʹbe õhttneei 

ââʹnnma âʹlǧǧe käunnʼjed sääʹmkulttuuʹre õhttneei vuõigg õhttvuõtt da konteʹkstt sääʹmvuõʹtte leʹbe 

sääʹmkulttuuʹre. Sääʹmõutstõõzz åålǥpeällsa šõddeem tuõttvuõđvuâsttsaž koov liâvtummuš ij kääzzkââʹst ni 

ǩeän ouddõõzz: ij sääʹmkulttuur seillmõõžž da ouddnummuž, ij sääʹmõutstõõzzi pueʹrrvââjjam ij-ǥa 

maatkčeeʹji koov tuõttvuõđâst leʹbe tän peeiʹvest jieʹlli Euroopp unioon vuuʹdest jälsteei oʹdinakai 

alggmeerast. 

Sääʹmkulttuuʹre koʹlle määŋg ǩeeʹrjteǩani jõskk tiõttu vuâđđõõvvi vueʹjj, kook jie kulttuur åålǥpeällsaž 

oummust leäkku teâđast da koid kulttuur åålǥpeäʹlnn pueʹtti oummu jie vieʹltǩani vuâmmaž leʹbe mattu. 

Vasttõõzzlaž da eettlânji ǩeâllʼjeei maatkčem-markknâʹsttma da -saaǥǥtummša koʹlle tän jõskk teâđ ciistâst 

âânnmõš, lokku välddmõš da teâđ, koon sääʹmõutstõs kollektiivlânji tuʹmmai õlmstâʹtted, juâkkmõš da 

liâvtummuš maatkčeei tiõttu, što säʹmmlai dommvuuʹdest kõʹllʼjeei åålǥpeällsaž maatkčeei teâtt jälstõõttâd 

sääʹmõutstõõzz da sääʹmkulttuur ciistâst ââʹneeʹl. Tõn jõskk teâđ, koon sääʹmõutstõs kollektiivlânji tuʹmmai 

leeʹd jueʹjjǩani, ij õõlǥ ni ǩii säʹtted õõlmâs tiõttu. 

Jõs måtam maatkčemsueʹrj toiʹmmjeei harjjat säʹmmlai dommvuuʹdest jieʹllemvueʹjjes vasttõõzzteʹmes 

da/leʹbe eettlânji ǩeâllʼjeteʹmes naaʹlin da/leʹbe põrggâz toiʹmmjummuš lij risttreeidast vasttõõzzlažvuõđin, 

eettlaž ǩeâllʼjemvuõđin da/leʹbe sääʹmkulttuur tuõʹllʼjummšin, seillmõõžžin leʹbe ouddnummšin, âlgg tän 

põrggâz markknâʹsttem jõskkâd pukin taaʹzzin, poka risttreeidaid leät põrggâm ǩiõttʼtõõllâd da tõid leät 

čåuddam. 

 

Vuõss-sâjjsa täävtõsjoouk: puk toiʹmmjeei maatkčemsueʹrjest Visit Finlaandâst takai 

maatkčempõõrǥâsnekka mieʹldd looǥǥeeʹl sääʹm maatkčempõõrǥâsniiʹǩǩid, jeäʹrben maatkčem-

markknâʹsttmest da -saaǥǥtummšest vaʹstteei toiʹmmjeeʹjid di Lääʹddjânnam riikk, pukid veʹrǧǧniiʹǩǩid di 

poliittlaž tuʹmmjeeʹjid 

 

TOIʹMMJEMVUÂĐĐJUURD 7: ÕLLTÄSSʼSA MAATKČEEIǨIÕČČLÂSTTMÕÕŽŽ – TÄÄʹZZ AINSMÂTTMÕŠ 

Sääʹmvuõʹtte vuâđđõõvvi maatkčummuž vuâlggsââʹjjen lij vuõigg da čiŋŋlõs sääʹmkulttuur fiʹttjõs da tõõzz 

vuâđđõõvvi teâtt-täidd da äʹšštobddmõš, kook täʹǩǩee vuõigg õlmmvuõđ leâša še vasttõõzzlažvuõđ da eettlaž 

ǩeâllʼjemvuõđ, mâin äukkjâʹvve nuʹtt sääʹmõutstõs ko še maatkčemsueʹrǧǧ. Vuõigg teâđ juâkkmõš da tõn 

vuäǯǯmõš lââʹzzte nuʹtt sääʹmõutstõõzz pueʹrrvââjjam ko še maatkčeeʹji õlmm da tõn pääiʹǩ positiivlaž 

maatkčemǩiõččlâsttmõõžžid da maatkčeeitååđvažvuõđ.  

Puäʒʒmaatkčummuž priorisâsttmõš säʹmmlai dommvuuʹd kuõskki maatkčem-markknâʹsttmest nuuʹbb 

kulttuurâst laiʹnnʼjum äʹrbbvuõđ, piânnairäiddmaatkčummuž sââʹjest, tuärjjad sääʹm jieʹllemvuõʹjji da tõn 

pääiʹǩ sääʹmõutstõõzz da sääʹmkulttuur pueʹrrvââjjam di ouddâl puki õlmmvuõʹtte da pääiklažvuõʹtte 

vuâđđõõvvi maatkčeeiǩiõččlâsttmõõžžid. 

Håʹt maatkčeeʹjest ij leäkku taarbšum kulttuur tobddmõš, što son jeärteʹči õlmm maatkčemouddaz ouddsest, 

kååʹtt ij leäkku õlmm, ij tät kuuitâǥ jaukkâd maatkčeei vasttõõzz jälstõõttâd ääššlânji pääiklaž naaʹlid da nääʹl 

vuâkksaž lääʹjj di pääiklaž kulttuur da tõn vuäzzlaid ciistâst ââʹneeʹl. Što säʹmmlai dommvoudda pueʹtti 

maatkčeei silttad väʹldded lokku sääʹmkulttuur di sääʹm naaʹlid da vuõʹjjid, âlgg täid aaʹššid puʹhtted suʹnne 

tiõttu. Kõʹllʼjempääiʹǩ sääʹmõutstõõzz, kulttuur da luâđ äärvast da ciistâst âânnmõš di sääʹmõutstõõzz 

priimmâm jälstõõttâmnoormi tiõttu pohttmõš lij puki maatkčemsueʹrj toiʹmmjeeʹji vasttõssân, leâša jeäʹrben 

tõi toiʹmmjeeʹji vasttõssân, kook markknâʹstte da liâvte teâđ säʹmmlain da/leʹbe sääʹmkulttuurâst. Tän 

vasttõõzz da/leʹbe õõlǥtemvuõđ ij ni mõõn vueʹjjest õõlǥ kueʹđđed maatkčummuž åålǥpeällsaž 

sääʹmõutstõõzz tuâjjan.  

Što säʹmmlai dommvuuʹd maatkčummuž "viâlttkoort" leʹbe puuʹttes luâtt da sääʹmkulttuur tõn 

määŋghämmsažvuõđâst jie vaartõõvče čõõđ ääiʹj lâssneei maatkčummuž mieʹldd, âlgg jeäʹrben puk luõttu 

õhttneei maatkčemtoiʹmmjummšest muʹštted vasttõõzzlažvuõđ da eettlaž ǩeâllʼjemvuõđ. Vasttõõzzlaž da 

eettlânji ǩeâllʼjeei maatkčummuž täʹǩǩeem diõtt kooll luâđast jååttmõʹšše õhttneei vuäʹpstõõzz ouddmõš 

maatkčeeja di tõn ainsmâttmõš, što täid vuäʹpstõõzzid jääʹǩǩtet. Veäʹr tuejjummšest vuäʹpstõõzzi vuâstta 

âlgg seuʹrrjed saŋktio. 

Puk säʹmmlai kulttuurärbba vuâđđõõvvi maatkčemouddaz, koid oouʹdeet da/leʹbe taʹrjjeet maatkčeeʹjid, 

âʹlǧǧe tuärjjeed da sueiʹmkrâʹstted tuõttvuõđmeâldlânji tõn ääʹššvuäzzlaž sääʹmõutstõõzz da õutstõõzz 

kulttuurääʹrb di ärvvmaaiʹlm, koon tõk oudste da/leʹbe poʹhtte ouʹdde. Sääʹmkulttuur ouddsen tuejjummuš 

da/leʹbe ouʹdde pohttmõš maatkčummšest vasttõõzzlaž da eettlânji ǩeâllʼjeei naaʹlin ij kuuitâǥ riʹjtte, jõs 

sääʹmõutstõõzz jie vueiʹt tuʹmmjed sij dommvoudda ohjjõõvvi da sij kulttuur õõʹnni maatkčummuž tääʹzz 

da/leʹbe meäʹr. Što vueiʹtet ǩieʹppeed sääʹmõutstõʹsse da sääʹmkulttuuʹre ohjjõõvvi negatiivlaž vaaiktõõzzid 

da tuärjjeed maksimaalʼlaž naaʹlin sääʹmkulttuur jieʹllemviõkksažvuõđ seillmõõžž, âlgg sääʹmõutstõõzzâst 

leeʹd vueiʹttemvuõtt vaaikted säʹmmlai dommvoudda pueʹtti maatkčummuž meärra, tässa di 

vasttõõzzlažvuõʹtte da eettlaž ǩeâllʼjemvuõʹtte. Sääʹmõutstõõzz pueʹrrvââjjam da sääʹmkulttuur 

jieʹllemviõkksažvuõtt šeejšâʹstte positiivlaž maatkčemǩiõččlâsttmõššân še säʹmmlai dommvoudda pueʹtti 

maatkčeeʹjid. 

Vuõss-sâjjsa täävtõsjoouk: puk toiʹmmjeei maatkčemsueʹrjest Visit Finlaandâst takai 

maatkčempõõrǥâsnekka di Lääʹddjânnam riikk, puk veʹrǧǧneeʹǩǩ di poliittla tuʹmmjeei 


